
ASO FARAILE, 23 IUNI 2023 

 

  Na nofoia e le Fofoga Fetalai le Nofoa i le itula e 9:30 i le taeao. 

 

Tatalo. 

 

  FOFOGA FETALAI:  Ou te faasilasila atu ua amatalia nei Taualumaga 

a le Fono Aoao Faitulafono. 

  Ou te faatalofa atu i lenei taeao i le tulaga aloaia i le paia o le tatou 

Palemene, i le afio o lau Afioga i le Taitai o le Malo lau Afioga i le 

Tamaitai Palemia. Afio lau Afioga i le Sui Palemia, afifio a outou Afioga i 

Minista o Kapeneta ia faapea foi Afioga i Minisita Lagolago. 

  Afio lau Afioga i le Taitai o le Itu Agai ma sui usufono mamalu uma o le 

Palemene. 

  Ua alaseu le tatou Maota i lenei taeao i faiva faaauau o le valaauina, a o le 

toe aso foi o a tatou Taualumaga mo lenei vaiaso, malo afua ailao ua maua, 

viia le Alii i Lona agalelei. 

  Ou te faatalofa atu foi i Ofisa Sili o Pulega o Matagaluega ma 

Faalapotopotoga Tumaoti a le tatou Malo, malo lava le usu, faafetai onosai 

mai mo le lagolagoina o le alofaiva o le Palemene.  

  Samoa le atunuu pele i ou tulaga faalupelupeina i lau silasila faafofoga 

tapuai mai i lenei taeao, matou te faatalofa atu i lo outou soifua manuia ma 

le lagi e mama, tapuai maia ma le manuia.  

  Le alofaiva o le Palemene i lenei aso, ia tafatafafuga i le Atua so tatou 

vaivai tulou le gagana, faaauupegaina pea i tatou mai le lagi i le tofa ma le 

uta, ma ia tatou faasoa ma le poto e pei o ana Afioga Paia. Ia manuteleina 

le usugafono a lau Afioga i le Tamaitai Palemia ma lau Kapeneta, ia 

faamanuia foi le Atua i usugafono a sui usufono filifilia uma o si o tatou 

atunuu. 

 

 

TULAFONO TAU FAAOFI O LE FAATATAUINA O TUPE 

2023/2024 – felafolafoaiga faaauau i luga o le faitauga faalua 

- Aso Fono lona 4 

 

  FOFOGA FETALAI:  E tolopo a tatou Taualumaga i le aso Fono 

ananafi ua maea saunoa le sui usufono mo Aana Alofi Nu.1. 

  Ia, o le avanoa lenei o se tasi o sui usufono mamalu e fia saunoa.  



328 
 

  Ia, o lea ua fou mai le sa o… Malie lava le sui usufono mo Aana Alofi 2 

leaga o lea ua… se i faamuamua atu le… 

  Ia o le sui usufono mamalu mai Gagaemauga 2. Ia o lou avanoa lenei. 

 

  Tofa SEUAMULI FASI TOMA (Gagaemauga 2):  Faafetai i lau Afioga 

i le Fofoga Fetalai mo le avanoa aua foi se sao o lenei itumalo mo le Tala 

Faatatau o le Tupe 2023/2024.  

  “Le Alii e ua e su’esu’e mai ia te a’u, ua e silafia lava a’u, o oe lava ua e 

silafia lo’u nofo i lalo ma lou tulai i luga. Ua e silafia mamao mai o’u 

manatunatu. Ua e su’esu’e i lo’u savali ma lo’u taoto, ua e masani ma o’u 

ala uma. A o le i i ai lava se upu i lo’u gutu, faauta le Alii e, ua e silafia 

uma lava. Ou te alu ea i fea ai lou Agaga, ou te sola ea i fea ai Ou luma? 

Afai ou te alu ae i le Lagi o i ai lava Oe, afai ou te fofola so’u moega i 

Seoli, faauta o i ai lava Oe.” 

  Lau Afioga i le Fofoga Fetalai, o se upu faafeiloai lea ma se faatulima lea 

a lenei itumalo i lenei taeao fou, o le aso faaiu foi o lenei vaiasosa, i le 

feagai ai o lau Afioga i le Fofoga Fetalai ma le mamalu o le Palemene, aua 

lana Fonousu. O upu tautino a le Taitai na totofi e le Atua na te taitai Lona 

nuu a o lo o galue faa-leoleo manu i le vao. Ou te alu ea i fea ai lou agaga 

ou sola e ai fea ai ou luma? Afai ou te alu ae i le Lagi o i ai lava Oe, afai ou 

te fofola lou moega i Seoli, faauta o i ai lava Oe. Le Oe lea ou te faatalofa 

atu ma faafeiloai atu ai i le afio mai o lau Afioga i le Fofoga Fetalai.  

  E faatalofa atu i le afio mai o lau Afioga i le Taitai o le Malo, lau Afioga i 

le Tamaitai Palemia, lau Afioga i le Sui Palemia, ae a le mamalu o Afioga i 

Alii ma Tamaitai Minisita o le Kapeneta. 

  E faatalofa atu i lau Afioga i le Taitai o le Itu Agai, ae a le mamalu o sui 

usufono mamalu o le Palemene. E faatalofa atu i Ofisa Sili o Pulega o 

Matagaluega eseese ma Faalapotopotoga Tumaoti a le tatou Malo. Ae a lau 

Susuga i le Failautusi ma le Ofisa o le Fono Aoao Faitulafono.  

  E faatalofa atu i le tapuaiga leoleoa i lau Afioga i le Tama o le atunuu, lau 

Afioga i Le Ao Mamalu o le Malo ma lau Masiofo, lau Afioga i le Sui o le 

Fono a Sui Tofia ma lou Faletua. E faafeiloai atu i lau Afioga i le 

Faamasino Sili ma lou faletua, lau Afioga i le Peresetene o le Faamasinoga 

o Fanua ma Suafa ma lou faletua. Afifio a outou Afioga i alii ma tamaitai 

Faamasino o le Faamasinoga a le atunuu. 

  E faatalofa atu foi i le faafogafoga tapuai mai a Samoa aoao. E le gata i le 

paia ma le mamalu o Samoa o lo o afifio ma papaaao i Samoa nei, ae 

faapea foi le mamalu ma le maualuga o Samoa o lo o afifio ma papaaao i 

atunuu e mamao ma so o se tafa o le lalolagi. O le paia lava lea aua le afio 

o Aiga ma latou Tama, o Tama foi ma o latou Aiga, le usoga ia Tumua ma 

Pule, Ituau ma Alataua, Aiga i le Tai ma le Vaa o Fonoti. 

  E faatalofa atu i le tapuaiga a nai o tatou uso i Sasae, aua le afifio o le 

Faleagafulu ia Sua ma le Vaifanua, Fofo ma Aitulagi, Ituau ma Alataua, 

Saole ma le Launiu na Saelua. Afio le Laau na Amotasi, Faatui ma Tootoo 

ma upu i le Manuatele.  

O paia ia ma mamalu o Samoa e amata mai le taisamasama o le Tuimanua 

seia paia le oneone sinasina na iite ai manu o Malo. Talofa, talofa lava. 

  E le faagaloina le faafeiloai atu ma faatalofa i Taitai o Ekalesia Kerisiano 

uma i Samoa ma atunuu e mamao, ae a le aufaigaluega totofi o le Talalelei 

i so o se fatafaitaulaga o lo o faanonomanu ma tapuaia faiva o lau 

Palemene, ae a Samoa Aoao. 

  E muliai se faatalofa e faafeiloai atu i si ou itumalo pele o 

Gagaeolemauga Nu.2 i le amata atu i Fanuatanu, Mutiatele, Matautu, 

Siliga ma Falefaamaoi, o Avao ma Tulaga seia paia Maloamata, ae matua 

lava le tuu i Falefagamalo ma Faletoalepai o tua o Vaituutuu aua Aiga e 

Lua e tausi e Saleaula. Le paia o le Aiga Sa Peseta ma lo outou Maopu, 

afio Maiava, susu Mataia, alaalatai le nofo a ituaiga i le Faleiva ma le 

mamalu ia Matautu. Ae a lau Tofa Mauigoa o le Aitu ma le Tagata ma le 

mamalu ia Satoalepai. 

  E le galo le tapuaiga tatalo a le aufaigaluega paia a le Atua i si ou itumalo, 

lau Susuga i le Failautusi o le Pulega a Gagaeolemauga, le paia o le 

aufaigaluega i susuga i faafeagai ma faletua. Malo le soifua, talofa lava. 

  Ia, tapuai maia se i fai so tatou sao aua le Tala Autu o le Tupe mo lenei 

Tausaga Faaletupe 2023/2024. 

  Lau Afioga i le Fofoga Fetalai, e momoli atu le agaga faafetai o lenei 

itumalo i lau Afioga i le Minisita o Tupe a o se lagolago foi a le paia o le 

Aiga Kapeneta, ae a Ofisa Sili o Pulega o Matagaluega ma 

Faalapotopotoga Tumaoti, tainane foi le Ofisa Sili ma le Matagaluega o 

Tupe e tusa ai ma lenei galuega tele. E le faigofie. Malo le galulue, malo 

tautua atunuu.  

  E matauina e lenei itumalo le Tala o le Tupe 2021/2022, sa tatou talanoa i 

mili, 2022/2023, tatou talanoa i mili, lea ua oo mai le 2023/2024, ua tatou 

talanoa ia Pili. O Pili e i ai le upu a le atunuu, o le upega o Pili e tautau ae 

fagota. E $1.081 piliona. O faasiliga o tupe faaalu mo lenei tausaga 

faaletupe, e $74.7 miliona. Afai ou te alu ae i le lagi o i ai lava Oe, afai e 

fofola sou moega i Seoli, a, faauta o lo o i ai lava Oe. Le Oe lea e 

maualuga ai lou taofi ma lenei itumalo o lo o faatuatua i ai lau Afioga i le 

Minisita aemaise o le Aiga Kapeneta ma lau Afioga i le Tamaitai Palemia. 

Le Oe lea na te aumaia le tamai mamoe e osi ai le taulaga aua le atiaeina o 

si o tatou atunuu. 

  Ia, ona oo mai lea o se leo o lenei itumalo i lau Afioga i le Minisita o 

Galuega, o oe o le feagaiga a Matautu ma le Faleiva, aua Lega le Tuitoga. 

E le mama ia Matautu lo ta va feagai ai leaga o oe o le feagaiga. A o tulaga 

o lou tulai mai, malo galue. Faafetai tele lava e tusa ai ma le galuega i 

Malua, e le itiiti lea galuega. A o faafofoga mai le paia o le saofaiga a Tama 

o le Ekalesia ma le Laulau a le Fonotele aemaise le Ekalesia Aoao, lau 

Afioga i le Minisita, faafetai tele lava. E ui lava ina le i maea, e faiaso le 

Atua, a o le itu taua, o lea ua faamaite. A o le tatalo mo le Fonotele i le la 

tausaga ua maea le faamoemoe. 

  O nai talosaga. O lea lava ua manino auofala i le paia o Samoa ma lana 

faaffooga i le tulaga o le atinae pei ona i ai fono faavae. Ae na o nai 

fautuaga ma nai tuualalo aua le matimatiina o le tatou sa. O le vaega lea sa 

i ai le falemai tuai i Fagamalo, e pei ona matou fai atu, ou te le o 

malamalama po o lau Afioga po o le Afioga i le Minisita o le Siosiomaga. 

Avea le mea lea sa tupu i Amoa e fai lea ma faataitaiga o se vaivai, i le tele 

o ia $1 miliona o le a toe alu a le Malo, ae ua toeitiiti lava aafia le auala o 

le Malo ona o le tulaga ua i ai le suiga o le tau. 

  Lau Afioga i le Minisita, ta ma, e tautala soo i le patupatu lea i luma o le 

falesa VOC i Salei’a, lea foi e faafofoga mai lea pitonuu. O le mea aupito 

sili ona faigata, o le tu i le ituala i tai o le maota o le faifeau ae tu i le ituala 

i uta le maota tapuai i le fegasoloai o alo ma fanau. Sa ou lauga muamua 

atu ai i le tausaga talu ai, o le faalua lenei. E tuitui atu pea i lau Afioga i le 

Minisita, ae a aumai sau faatanaga e fai e lenei itumalo, o la e ua i ai 

tagasima na faatau atu i le fono faavae e faatino ai pe afai o lou finagalo 

lea. Ae pau lava lea o le mea, o sau faatagaga. E pei o la Peteru ia Iesu, 

“Ona o lau fetalaiga.” 

  O le isi vaega i lau Afioga, o Salei’a ua fia sii i uta le aai fou lea, i le tele 

o le aafiaga o le pitonuu lea o Salei’a i le suiga o le tau. Ia, na ona matou 

talosaga faapena atu i lau Afioga i le Minisita i auala mo le aai fou lea o 

Salei’a, e pasi Vaipouli ae agai i uta. 

  O le Pulega o le Suavai, o le itumalo lenei o le vaitumaoti. Ua uma ona 

fonoa le tupua i le Falefagamalo, ua aumai le faatanaga i aiga aemaise o le 

Faleiva, a manaomia lava e se aiga po o se fuaiala le vai o le Malo, ia lea 

ua aumai le saolotoga. O le faletalimalo lea o le Lagoto e masani ona afifio 

atu a outou afioga ma tatou mapu ai. E manaomia lava se vaimama 

aemaise foi o isi faletalimalo lea e i tala mai, ia ma le Ofisa o Leoleo. 

  O le tulaga i le EPC, lau Afioga i le Minisita faafetai mo le laina malosi, 

ua toso i uta i le aai lea o Safai. O Safai na agi loa Ofa i le 1990, o loa i uta. 

E tasi lava le laina na ola uma ai Safai. A o le taimi lenei, faafetai tele lava, 

e ki atu mea o pusaaisa foi ia mo faalavelave, e le ola, ae faafetai i lau 

Afioga i le Minisita ua ola faasoloatoa so o se mea. Faafetai e tusa ai ma 

lou talimanao. Pau lava o lenei, o le suiga fou ua i ai le tatou power i 

Savaii, ua pe soo. O le pogisa e manaomia le malamalama o le moli, ae pei 

e foliga ua avea le po e pe ai, ae ola i le ao. Ia e i ai lava nai sasi laiti, ae na 

o sina fautuaga ma se tuualalo e tuuina atu i lau Afioga i le Minisita ma le 

Pulega. 

  E faaleo le agaga faafetai o lenei itumalo ma lou sui usufono i le 

kamupani vaa. Faafetai i le Ofisa Sili o Pulega ma le aufaigaluega, e le 

gata i le uafu i Salelologa ma Mulifanua, aemaise foi o afioga i kapeteni 

ma au seila, aua le soifua galulue, e leai se mea o faaletonu, e oo lava i le 

au seila ma latou galuega, e ese le manaia. Faafetai tele lava. O le faailoga 

o mea o pulega lelei, o Taitai na tofi e le Atua.  

  Ia, ona oo mai lea i le isi uso o Utu, lau Afioga i le Minisita o le Soifua 

Maloloina, Taua o Fiti. Faafetai i lau Afioga i le Minisita e tusa ai ma 

galuega lelei i falemai faaitumalo, e le gata i Upolu ma Savaii ae faapea ai 

foi le tatou falemai i Tuasivi. Sa ma talanoa anapo ma le teine tausimai i 

Tuasivi, sa ou fesili i ai po o le a se tulaga o lo o i ai nofoa faataavalevale. 

Ae saunoa mai, na o le lua lava la e faaaoga, e faaaoga i lalo i le ward. A 

manaomia i luga i le vaega lea e taunuu atu ai ma’i, le emergency, ona 

aumai lea i luga. E lua wheelchair lea e faaaoga. A o lea ou te manatua na e 

saunoa mai, e 15 ea pe 30 la e ua ave i Savaii. Ia, e le o se tala fatu, leaga o 

le faiga lea o lo’u faipule, e valaau, e oo i aoga pe i ai ni mea manaomia 

leaga o au o lo latou sui e faaleo o latou finagalo ma manaoga i totonu o le 

Palemene. 

  O le mea lea i lau Afioga i le Minisita i ni nai wheelchair e faatino ai 

manaoga. Ia… 

 

  FOFOGA FETALAI:  Ia malie le sui usufono mamalu, o lea ua fou mai 

le Afioga i le Minisita o le Soifua Maloloina e faamalamalama foi nisi o itu 

ua e laga. Ia lau Afioga i le Minisita. 

 

  Afioga Hon Valasi Luapitofanua Toogamaga Tafito Selesele (Minisita 

o le Soifua Maloloina):  Lau Afioga i le Fofoga Fetalai o se mea e fia 

faamanino. Manaia le agiagi ua se ligoligo le fofoga o le sui usufono, a o 

lena ligoligo ma le manaia, o lo o aumai ai ni faaseseina o le atunuu. 

  Lau Afioga i le Fofoga Fetalai, ou te tulai atu ona o ia foi lea sa laga le 

wheelchair e tasi mai le Tala o le Tupe talu ai po o sana lauga. Peitai la, e 

15 wheelchair, na o Tuasivi lava na ave i ai le 15 o wheelchair, ia ma sa ou 

oo ma momoli aloaia ma le CEO. O lo o faafofoga mai le CEO ma le Fono 

Faufautua. Ne i meaane ua fai lea ma molimau le mautinoa i luga o le 

telefoni pe a faapea o anapo na la talanoa ai ma le tamaitai tausisoifua. A o 

lea ua ou tulai atu, ou te masalo foi o lea e faafofoga mai au CEO ma le 

Pulega, ia aemaise foi le Susuga i lau Minisita Lagolago sa matou momoli 

aloaia ia… afai la toe 2, o lona uiga e i ai tagata la e faaaogaina i tua ae le 

o faaaogaina i le falemai. 

  A o le molimau i luma o le tatou Maota Fono, ia, e 15. Aua na ala ona 

mafua ona tufa i tua meaalofa ia, sa tofutofusia uma lava falemai 

faaitumalo. O faaitumalo la ia e tai 5 uma lava wheelchairs e faatatau mo 

le tausia o ma’i po o gasegase, ae na o Tuasivi lava na ave i ai le 15, ona o 

Tuasivi o le ogatotonu o Salafai. 

  Ia o le isi foi mea masalo sa faafetai mai, o le lauga foi a le sui usufono 

lea sa malosi lava i le faitioina o le fomai sa i Safotu, ma sa faia foi le faiga 

ua le o toe i ai le fomai lena ua aveese. E taua tele le aumai o finagalo, a ia 

silasila le sui usufono e aua le faia le telefoni e vili ai, ae se i susu pea i le 

falemai e mautinoa ai. 

  O lea ua uma ona faatino mea ia sa talosagaina, e le gata i le susuga i le 

fomai pe afai o faafofoga mai le Mataglauega, ia o lea lava sa tausia lelei 

ma faamalolo lea fomai, aveese mai o i Safotu, ia ona o le sui usufono foi 

lea sa momoli maia, e gasegase le fomai, e tele ina taotooto ma vaai ana 

ma’i. 

  Ia, lau Afioga i le Fofoga Fetalai, e ese lava le taauso a Utu ma Taua, ese 

le talanoa i mea moni ma mea taua. E le faia la se aiga po o se taauso i le 

Maota lenei ae fai i faamaumauga. Ne i meaane ua ou fai atu e aumai 

faamaumauga pe moni e 2 wheelchair, ona alofa ai lea i le sui usufono. Ae 

faamama le sausau. Faafetai. 

 

  Afioga Sulamanaia Fetaiai Tauiliili Tuivasa (Vaimauga 1):  Lau 

Afioga i le Fofoga Fetalai… 

 

  FOFOGA FETALAI:  Ia malie le sui usufono mamalu se i tuu atu le 

avanoa i le sui usufono mo Vaimauga 1. O le a le mea lea e te fia saunoa 

ai? 

 

  Afioga Sulamanaia Fetaiai Tauiliili Tuivasa:  O se mea e fia faasao. 

 

  FOFOGA FETALAI:  I le a le tulaga? 

 

  Afioga Sulamanaia Fetaiai Tauiliili Tuivasa:  I le lauga a le sui usufono 

lea o Matautu. 

 

  FOFOGA FETALAI:  Ia se i faia maia pe a… 

 

  Afioga Sulamanaia Fetaiai Tauiliili Tuivasa:  E faatalofa atu foi i le 

paia o lenei Maota i lenei taeao. O Matautu ma Vaimauga o le uso, ae leaga 

o lea ua saunoa foi le sui usufono mo le faasaoga o faamaumauga i le tatou 

Fono, talanoa ia Pili ma mili. O lea la ua tulai mai o tupe faasili. A pito i 

luga Pili ae pito i lalo mili, sau loa ua tupe faasili, lea la e i ai le finagalo o 

le tupe faasili. Ae o lea e fai atu le sui usufono o le Vaimauga, o le mea lea 

e i ai, o lea e pito i luga mili ae pito i lalo pili, sau loa ua tupe gau. Ina ia 

faamalamalama le uiga o le upu lea o le tupe faasili leaga o lea e 

faalogologo, sese tagata… E pei o le agaga lena. 

 

  FOFOGA FETALAI:  Ia, o lea ua maua atu lou finagalo. Ia o le sui 

usufono mamalu lava ia ma lona finagalo, e faapena, e faaali lava lona ia 

lagona, a o lo o i ai le taimi mulimuli e saunoa manino ai le Minisita ona 

faamalamalama lea o itu uma ia. Ae i ai le manatu, ia o lagona lava ia o le 

sui usufono e le mafai ona taofia, ae ia faaalia pea, a o le tali, e maua mai 

le Minisita ona manino atoa lea o le Maota. Ou te fesoasoani atu i le sui 

usufono mamalu… 

 

  Afioga Alaiasa Moefaauouo Malagaitutogiai Sepulona Moananu 

(Anoamaa 1):  Lau Afioga i le Fofoga Fetalai… 

 

  FOFOGA FETALAI:  Ia se i tulai mai le Anoamaa 1. 

 

  Afioga Alaiasa Moefaauouo Malagaitutogiai Sepulona Moananu:  Na 

o sina mea lava leaga o lea lava ou te le o malamalama tele i le saunoaga a 

le sui usufono, o le mea lea o Pili ma mili. Ia pei o lea leaga e i ai teineiti 

faapea o le matou itumalo, i te i ua faapea o lea tatou te talanoa ia latou. Ia 

se i faamanino lelei mai po o le a tonu le mea lea e agai i ai le saunoaga a 

si ou uso. Ia ma le agaga faaaloalo.  

 

  FOFOGA FETALAI:  Ia e taua foi le faauilavea lea, e lelei lava le 

saunoa manino lau Afioga i le sui usufono mamalu i le faatinoga o ia upu, 

ae aua le faapuupuua maia aua e le o malamalama ai le tatou Maota.  

  O le isi tulaga, o lea ua tali manino le Afioga i le Minisita, ia, ne i 

faaseseina le faafofogaaga a le Maota ma le atunuu, ae o lo o i ai lava auala 

e sailia ai tulaga ina ia faamaonia atili tatou mataupu e tuuina mai i totonu 

o le Maota. 

  Ia ma le agaga faaaloalo i lau Afioga i le sui usufono mamalu. 

 

  Tofa SEUAMULI FASI TOMA:  Faafetai. Faafetai lava i lau Afioga i le 

Fofoga Fetalai. Ia, o le faauilavea a le sui usufono o le Vaimauga aemaise 

foi o le sui usufono mo Anoamaa 1, ia, faafetai tele lava. Faafetai e tusa ai 

ma le fesoasoani mai. O le tuafafine lava o Pili o Mili o Miliona lava 

Piliona. O Piliona o lona tuafafine Miliona. E pei o le faasaoga lea aua foi 

se faafogafoga mai, aua foi le soifuaga o lo o outou soifua ma tatou ola ai. 

O le nauna lautele. A o lona uiga e foliga mai e vaapiapi lava le mea o lo o 

soifua ma ola ai nei sui usufono. 

  E faamalulu atu i lau Afioga i le Minisita o le Soifua Maloloina, afai o le 

a se faafogafoga mai, ia ou te le avatua ni upu fatu e pei o lau tala. Ae le 

mafai foi ona ou avatua le suafa o le tagata na ma talanoa anapo, leaga e 

faigata le li’oli’o aua Tulafono Tumau. Ae tatou te le fetauai, e leai se 

lumanai o ta itumalo po o ta aiga, leaga o le nauna lautele o le atunuu atoa i 

Savaii. O le mea lea, pau lava o lea o le taatia atu i tafatafa o lau Afioga i le 

Minisita. 

  O lea ua maua atu ua e saunoa i le… 

  Afioga Valasi Luapitofanua Toogamaga Tafito Selesele:  Lau Afioga i 

le Fofoga Fetalai o se mea e fia faamanino. 

 

  FOFOGA FETALAI:  Malie le sui usufono mamalu se i tuu atu le 

avanoa i le Afioga i le Minisita o le Soifua Maloloina. 

 

  Afioga Valasi Luapitofanua Toogamaga Tafito Selesele:  O le taua ia o 

le tatou talanoa i le Maota leaga o tatou upu e fuatia ai o tatou tagata. 

  Lau Afioga i le Fofoga Fetalai, e le o se mea faatageno lea sa ou talanoa 

ai, o le mea manino. Ma ou te faatonu atu i lau CEO pe afai o faafofoga 

mai, se i siaki Tuasivi i le aso po o fea ua fai i ai le 15 wheelchair lea na 

malaga aloaia le Minisita ma lau Afioga i le CEO ina ia molimau i le 

tulaga e pei ona i ai, leaga o lea lava… o le tasi lea sui usufono e fai si 

ogaoga o saunoaga ma tuuaiga, ae moni lava i nisi taimi. Ia po o a lava 

tuuaiga, ae taumafai lava le Matagaluega ina ia faafoia. A o lea ua fautua 

atu, ia e leai, leaga o le Minisita ma le CEO ma le Komiti Faufautua, e i ai 

ma le Minisita Lagolago na tuuina aloaia le 15 wheelchair, nei lava e le i 

leva atu. Ia afai la e 2, ia e le iloa la po o fea o i ai le… Ae faamolemole se 

i saili lelei faamaumauga. 

  Ia o lea ua faafofoga mai le CEO faamolemole.  

 

  FOFOGA FETALAI:  Ia, o lea ua saunoa manino le Minisita lau Afioga 

i le sui usufono mamalu, o lea foi ua i ai le sailiga a le Matagaluega, ae 

faaauau lau saunoaga. 

 

  Tofa SEUAMULI FASI TOMA:  Faafetai. Ia, na uma na teu le matou 

maliu i le aso Gafua o le vaiaso lenei i le amataga o le vaiaso i Niu Sila, ae 

ou faalogologo i le Leitio Samoa i o o avatu ai se faasea a se isi i luga o le 

leitio ma faapea mai, sa i gauta i le falemai. Ia, aluai aluai le faasea aumai 

sa i i i le Maota Faamasino.  

  Ae pei e foliga mai i lau faalogologo i le tuufaatasiga o le faasea a le sui 

usufono lea na malaga mai, e pei o fale malolo vaeatu le paia o le 

Palemene e agai i ai le faasea ona o tulaga ia. Ia o lea foi e afio mai le 

Afioga i le Minisita, aemaise foi o le vaega foi lea tumama, aua o lea e tele 

lava ina o atu asiasiga i nuu i tua, ae o vaega ia o le taulaga aemaise foi o 

tulaga ia i ofisa tetele ia o le Malo o lo o agai i ai aua le soifua maloloina o 

le atunuu, o fale malolo. 

  Ia, o le tulaga i le fale faamamatoto, faafetai i lau Afioga i le Minisita i le 

fale faamamatoto i inei i Upolu. Oka oka le manaia. 

 

  FOFOGA FETALAI:  Toe 3 minute o le sui usufono. 

  Tofa SEUAMULI FASI TOMA:  Ia e leai lava se fai loto. Lau afioga i 

le Fofoga Fetalai, e tele nai mataupu a lenei itumalo… 

  O le fale faamamatoto lau Afioga i le… 

 

  Afioga Sulamanaia Fetaiai Tauiliili Tuivasa:  Lau afioga i le Fofoga 

Fetalai e faatu se lafo,   Ina  ia faaopoopo se minute o le sui usufono, lau 

afioga i le Fofoga Fetalai, e lima minute o le sui usufono o Matautu o 

saunoa nei. 

 

  Faaluaina e le sui usufono mai Safata 1 ma le sui usufono mo Anoamaa 

1. 

 

  FOFOGA FETALAI:  Ia faauma maia le saunoaga, e tele a tatou 

galuega o lo o faatali mai. 

 

  Tofa SEUAMULI FASI TOMA:  Faafetai i lau afioga i le Fofoga 

Fetalai. Faafetai i sui usufono mamalu na tulai e faaopoopo se minute o 

lenei itumalo. Ua ou vaai atu e solomua i aoao fesoasoani le leai. Ae ia 

outou manatua lelei, a outou tuu i lo tatou va faafeagai ai i le Ekalesia, tou 

te taufetuli i lau faatonuga. O le mea lea, outou o aoao fesoasoani ma 

tiakono, e tatau ona outou ioe e talia le faaopoopoga, ae ui i lea, faafetai. 

  O le fale faamamatoto i lau afioga i le Minisita, e pei ona ou fai atu, Aso 

Gafua, Aso Lulu, Aso Faraile, o aso ia e tolu e i ai le sui usufono lenei po o 

le matou aiga foi i le fale faamamatoto. E ta le 12 i le po, ae vili atu si 

tulafale lea e i i le fale faamamatoto, pe avanoa le matou aiga se i sau e fai 

lana masini, ou sau loa aumai. Ua alu i totonu le matou aiga ou alu ifo ou 

nofonofo i le poletito i fafo, auoi tafefe e, e faafeagai ma le faitotoa o le 

falemaliu. E faafeagai ma le faitotoa o le falemaliu le fale lea faamamatoto 

i Savaii i Tuasivi.  

  Lau afioga i le Minisita, ou te matuai ou tootuli ma ou tatalo atu, ia sui 

vave se maota e faatino ai le galuega lea aemaise foi e pei o le vaega lea e 

mapu atu… e taulai atu i ai lapisi o faleletaua o le falemai aemaise foi o le 

falemaliu i tulaga e… E pei ona ou fai atu, ou te weekend lava i Savaii i 

vaiaso uma, vaiaso uma, vaiaso uma. E totogi lava e le sui usufono ia lona 

pasese i le vaa ma toe utu lana taavale, ona o le naunau lava ia… e na ona 

matou faapena atu lau afioga i le Minisita. 

  Lau afioga i le Minista o Leoleo, faafetai Lefau, faafetai o lau pule lea. O 

nai alii leoleo o lo o matou mafuta i le matou pou, o le matua lelei, mataala 

i so o se taimi, e 24 itula. Ou te tietie ifo faavaveao, o la e feala ma eva 

leoleo, ou alu atu foi ma au ia, ou eva ai.  

  O le mea lea e momoli atu ai le agaga faafetai. Ae pau lava lea, e talosaga 

atu i lau afioga i le Minisita, o le tau o le faamamaina o fanua, lea e $800 i 

le masina. E a, e le mafai ona tuutuu atu i luga e faa-$1,000 i le masina, o 

le a sina mea ua toe tautau sina lua, ae le faa-$1,000 i le masina. E pei e 

faapena se talosaga. 

  Ia, o uta i le falepuipui, o, malo faafetai, o le tele o le oa o lo o faapea ona 

maua ai e le Matagaluega, aua foi le tomai o lo o faapea ona feagai ai ma le 

Pulega o le Falepuipui.  

  O le afioga i le Minisita o Alamanuia ma Leipa. O lea lava e tuufesili 

lenei itumalo, po o fea ua fai i ai galuega faavaitaimi lea e avatu i tua i 

fono faavae. O lea lava e faatalitali mai lenei itumalo, pe ua toeitiiti lua, 

tolu laupepa o le lisi, po o afea e avatu ai, aumai ni tou tamaiti se toalima, 

aumai ni tou tamaiti se toasefulu. O le mea lea lau afioga i le Minisita, na 

ona matou faapena atu e tusa ma lea vaega. 

 

  Tofa Hon Leatinuu Wayne Sooialo (Minisita mo Pisinisi, Alamanuia 

ma Leipa):  Lau afioga i le Fofoga Fetalai… 

 

  FOFOGA FETALAI:  Ia malie le sui usufono mamalu, se i tuu atu le 

avanoa i le afioga i le Minisita o Pisinisi ma Alamanuia ma Galuega 

Faavaitaimi. 

 

  Tofa Hon Leatinuu Wayne Sooialo:  Ia faafetai lava mo lou avanoa lau 

afioga i le Fofoga Fetalai. E faafetai atu foi mo le sui usufono mo le 

mataupu ua laga i lea taimi. Ou te talitonu ua toatolu pe toafa i latou ua 

laga lea mataupu. Sa i ai lava le agaga e faatalitali se i oo i le taimi e tali ai, 

ona faamalamalama lelei lea. Ae peitai, ou te talitonu ua tatau ona fai se 

faamalamalamaga. 

  Mo le silafia e le tatou komiti foi a le tatou Palemene, o le tulaga i 

galuega faavaitaimi. O lea ua maea a tatou faiga faavae ona faatino. O lea 

foi ua taatia i le Kapeneta, o lea foi ua aumai le maliega a le Kapeneta. 

Aepeitai e tatau ona faailoa atu pea i lenei itula, o le tulaga lea e i ai, ona o 

le toatele o Faalapotopotoga e i ai i tua, ua faaaogaina e i latou e ona 

galuega i Ausetalia ma Niu Sila. Ua latou faaaogaina ia Faalapotopotoga 

nei i tua po o agents i inei i le tatou atunuu. O le mea la ua tupu, e leai se 

avanoa o le Matagaluega o Pisinisi ma Alamanuia, e mafai ai ona latou faia 

ni tagata e ave i fafo, ona o le tele o request po o le tele o employers ia mai 

fafo, o lo o faatino i inei i Samoa,  e agents nei e i inei.  

  O i ina la le mafuaga lea e mafua ai le ave o tagata o lo o faigaluega, ave 

ma tagata e le tatau ona o. Ona pau le tiute o le MCIL, o i latou e 

faamaopoopoina ia malaga, ma ave loa le maliega i Ausetalia ma Niu Sila i 

ofisa, ina ia aumai le visa e o ai i latou. 

  O lea la ua toe tilotilo lelei le tatou faigamalo, e tatau ona toe aumai uma 

recruitments po o le faiga lea o tagata faigaluega i lalo o le MCIL ina ia 

mafai ai loa ona avatu i tua le fuafuaga lea ua i ai, e ave i tua i Ofisa o 

itumalo. A le faia la le faiga faavae lea, e le mafai lava ona tupu le mea lea 

o lo o i ai i le taimi lenei. O i ina foi o lea e aumai ai ma tagata o lo o 

faigaluega ma ave i fafo, ona e pau le mea a le Matagaluega lea o lo o fai, 

o le faatinoina o le issue ina o visa, e faamaopoopo ai tagata e o i fafo. Ae 

le mafai ona o lo o faia e agents ia e i tua. O le isi foi mea, o le tagata e 

mafai ona alu i galuega faavaitaimi, o se ua leai se galuega i totonu o le 6 

masina. Aepeitai o lea e aumai ai lava ma tagata o lo o faigaluega i le taimi 

lena.  

  O lea la ua i ai le fuafuaga foi i le faiga faavae o lo o faataatia, ae se i oo i 

le taimi e aumai ai. Ia mo le silafia foi e le tatou Palemene, o lea la o le a 

faatino loa la i tua i itumalo, ia le aoaoina maia o lisi ma aumai loa i le 

MCIl, ma faasoasoa loa e i latou, i employers ia o lo o mananao mai i ai. 

Ona ua le mafai ona control, ona o le mananao mai o employers i a latou 

agents e faatino e i latou le tulaga lea. A o le mea la e tupu, a i ai se tulaga 

e tupu mai i atunuu i fafo e aafia ai i latou, e le o la i agents, ae omai i le 

Malo. 

  O le mea la lea, mo le silafia, e onosai laititi mai, e masalo po o le masina 

fou, po o le faaiuga foi o le tatou Fonotaga lenei, ua maua ai loa le tulaga 

lea, ma faasafua atu ai loa i tua i itumalo. Ae se i fai se fuafuaga i agents, 

ona o i ina lea o lo o taatia mai ai le faaletonu i le taimi lenei. Ia e pei o se 

faamalamalamaga lena e uiga i le mataupu leaga o lea ua aumai faalua pe 

faatolu. Ma le faaaloalo lava faafetai. 

 

  FOFOGA FETALAI:  Ia malo faafetai. O lea ua maua atu le finagalo o 

le Minisita ma fuafuaga faataatitia. 

 

  Afioga Masinalupe Makesi Masinalupe (Lefaga & Faleaseela):  Lau 

afioga i le Fofoaga Fetalai… 

 

  FOFOGA FETALAI:  Ia o le a se mea e… E te faauilavea i o i le sui la e 

saunoa pe… 

 

  Afioga Masinalupe Makesi Masinalupe:  Ia e tuusao lava i o i le 

saunoaga a le…. 

 

  FOFOGA FETALAI:  O le a le faauilavea? 

 

  Afioga Masinalupe Makesi Masinalupe:  O le faauilavea, o le tulaga lea 

i le taofia atoa o aoao, aua e ese lava aoao a Savaii ia, ia faasino tonu lava i 

Savaii. Ia le aafia ai fua aoao a… 

 

  FOFOGA FETALAI:  Ia malie ia lau susuga i le aoao matua… 

  Afioga Masinalupe Makesi Masinalupe:  Ia e leaga o la e faafofoga mai 

lo matou itumalo. 

 

  FOFOGA FETALAI:  Ia se i fai la lau saunoaga. 

 

  Afioga Masinalupe Makesi Masinalupe:  E manaia le aua ne i toe 

saunoa faalauaitele i tulaga i aoao. Ia fai lava na o lana saunoaga i aoao 

Savaii, ae aua le aafia fua Tumua nei. Faafetai. 

 

  FOFOGA FETALAI:  Ia, ou te fesoasoani atu i le sui usufono mamalu 

ua maea lou taimi. Ona e silafia foi, o faauilavea ma mea uma lava e oo i 

faamalamalamaga e i totonu lava o lau 30 minute. O le agaga lena e faailoa 

atu ai i lau afioga i le sui usufono mamalu. Ia faamaea maia, e avatu pea le 

faaaloalo i lau afioga i le Tiakono Toeaina, ia faauma maia lau saunoaga. 

 

  Tofa SEUAMULI FASI TOMA:  Ia, e ava tele, le sui usufono lenei i le 

tofa a lau afioga i le Fofoga Fetalai. E ui lava i nai isi mataupu i le 

Matagaluega o le Siosiomaga, ae o le a i ai se taimi lau afioga i le Minisita 

o Siosiomaga, faamolemole talia mai ta ita, pe a ta alu atu i lou Ofisa, aua 

foi nisi o faamoemoe, a o la e faafofoga mai si ou itumalo. 

  Ia, e faaleo le agaga faafetai i lau Minisita le afioga ia Leota Laki 

Lamositele Sio, o le taitai o lenei Matagaluega, aemaise foi o le Pulega, le 

afioga i le Tamaitai Fomai, ma le Pulega ma le Matagaluega o Tina ma 

Tamaitai, aemaise foi o le Ofisa Sili o le Pulega o Fuainumera Faamauina e 

tusa ai ma le galulue punouai e tusa ai ma lenei foi tausaga faaletupe. Ia 

malo faafetai, e ui lava ina valaau atu i nisi taimi ua leai ni ticket o taavale 

e o ai i Savaii, e leai, o lea lava e maua nai tala a le Tiakono Toeaina, e 

pasese ai ma toe foi mai. O se agaga faafetai lea, se mataua o lo outou 

soifua tautua ma le galulue, e le o pogisa le Atua aua le tulaga o la outou 

auauna ma le tautua. 

  Lau afioga i le Fofoga Fetalai, faafetai tele lava mo le taitaiga o le tatou 

Fono, malo le toa malo le onosai, malo foi le lototele. Ia alofagia e le Atua 

lou tulai mai, e le gata i ou tofiga aua le aiga, tofiga faale-Ekalesia, aua le 

lua mulumuluaufoe ma le Taitaifono o le Ekalesia Aoao, aemaise lau 

afioga i le Fofoga Fetalai.  

  Ia manuia lau Afioga i le Taitai o le Malo ma le Kapeneta, manuia foi lau 

afioga i le Taitai o le Itu Agai, sui usufono mamalu o le Palemene, ae ola 

pea Tuifiti i le alofa o le Atua. Soifua. 

 

  FOFOGA FETALAI:  Malo faafetai saunoa i lau afioga i le sui usufono 

mamalu, po o lau afioga foi i le Minisita Lagolago, po o lau afioga foi i le 

Tiakono Toeaina, ia malo lava mo le feau molimoli mai, e taua tele. 

Aemaise lava tulaga manaomia i totonu o le itumalo, e le gata foi i lea o le 

atunuu. O le mea lea, malo faasoa, faafetai foi le fesoasoani i le tatou Tala 

Autu o le Tupe. 

  Ia o le avanoa lenei i se tasi o sui usufono. 

 

  Afioga Aiono Tile Gafa (Aana Alofi 2):  Lau afioga i le Fofoga 

Fetalai…. 

 

  FOFOGA FETALAI:  Se malie lava lau afioga i le sui usufono mamalu, 

o lau afioga e i totonu o le tatou Komiti o Tupe. E toe toatasi lava le itu lea, 

e toe toatolu le itu lea, ona faasolo loa lea i le tatou… E oo atu lava le 

avanoa ia outou afioga i le komiti. 

  Ia malie le itu lea, se i tuu atu le avanoa i le sui usufono mo Safata 1. 

 

  Afioga LEAANA RONNIE POSINI (Safata 1):  Lau afioga i le Fofoga 

Fetalai, matou faafetai tele ona ua maua se avanoa o lenei itumalo e faaali 

ai foi so matou manatu i le Tala o le Tupe ua opea nei i totonu o le 

Palemene.  

  E avatu foi le faamalo i le tapuaiga i le afioga i le Tamaitai Palemia ma 

lau Kapeneta, Minisita Lagolago aemaise foi o le Palemene. E faatalofa foi 

i Ofisa Sili o Pulega o Matagaluega a lo tatou Malo. O outou lava, o le upu 

masani, o outou o lo o tua i ai lo tatou Malo. Ia malo galulue, malo foi le 

faatoatoa. 

  O le tapuaiga a Samoa, e le toe oo i ai sau tala, ia, e le gafataulimaina e 

sou faatauvaa, ae tapuai aua lava se manuia o Samoa aua le alofaiva o le 

Palemene i lana Fonotaga. 

  Lau afioga i le Fofoga Fetalai, e muamua lava ona fai se manatu o lenei 

itumalo i le Tala o le Tupe ua taoto nei i totonu o le Palemene. E momoli le 

agaga faafetai tele i lau afioga i le Minisita o Tupe, aemaise foi o le 

Matagaluega, o i latou ia o lo o fitaituga, i le tau faafoefoeina o le Tala o le 

Tupe a lo tatou atunuu, aua lava le agai i le lumanai manuia o lo tatou 

atunuu. Aua e talitonu, o le vaa e faufaatasi lava i totonu o le Palemene, 

aua e leai lava se isi o sui o lenei itumalo e naunau e i ai se mea e faaletonu 

o le Tala o le Tupe.  

  O le ala lea o le agaga faafetai tele lea, faafetai i le Minisita, faafetai i le 

Ofisa Sili o Pulega ma le Matagaluega, aemaise o Matagaluega uma a le 

Malo o fesoasoani i Tala o le Tupe.  

  Ia, o lau faitau i le Tala o le Tupe, o lea ua fai mai ua oo i le piliona. E sao 

lelei lava, e faafetai lea. Ae na ou tomanatu i le Tala o le Tupe lea na 

faataoto i le 21/22, ia na oo ai foi i le piliona. Ae o le fesuiaiga o Malo, lea 

na ala ai ona toe toloa i tua. O lona uiga o se tala fiafia lea i le faalogologo 

a le atunuu, fai mai ua oo i le piliona. Ou te talitonu foi e faapena totonu o 

le Palemene lenei, ua oo i le piliona le tatou Tala o le Tupe.  

  Ae o le matou itumalo, e ese lava foi le faaaliga o latou finagalo i le Tala 

o le Tupe. E talanoa lava i manatu o le itumalo, e faafetai ua oo i le piliona. 

Ae o le tala lea latou te faatalitali mai, o lea ua piliona, ae o le taugata ia o 

le soifuaga. O le tali lena o lea latou te faatalitali mai, e faapea lava latou a 

oo i le piliona, ona taugofie lea o le soifuaga. A o lenei lava e le i tali le 

taugata o le soifuaga o lo o i ai. O lea foi e aumai lo latou manatu, i le 

taimi na i ai le faamai i le 2019, i le taimi o le Koviti-19, i le taimi na 

matua pau i lalo le tamaoaiga o le lalolagi, ae o la lava sa taugofie le tala o 

le soifuaga i totonu o lo tatou atunuu. Ou te talitonu e le mamao sau tala, 

ae o le manaia o saunoaga i totonu o le Maota… E pau lava le mea la e 

faatalitali mai ai tua, o le a le tali, a o le a le mea e fua mai, a o le a le mea 

e tino mai. Aua e manaia e tautau le Suafa o le Atua, tatou faia saunoaga e 

manaia i le faalogo. E tali lava le atunuu, e talitali mai, o latou e pau uma i 

ai, a mama le avega, e tali le atunuu ua latou lagona le faamamaavega ma 

le taugofie o le soifuaga. 

  O lea la e talitonu ai le manatu, aua o le tali lava lea o nei mea uma i le 

faigata i lenei vaitau. O lea ua tatou iloa e le toe taufesiligia, o le taimi 

lenei e tulai ai le faigamalo, e maua le faamamaavega i totonu o lo tatou 

atunuu. O lea foi e manatua lava o le 2016, na gata ai le tatou nonogatupe a 

lo tatou Malo. Ae o le taimi lenei, o lea ua fua mai galuega ia na fai ai a 

tatou nonogatupe. O lea ua gafatia lava e tatou nonogatupe lea ua fua mai, 

o lea la ua toe totogi ai a tatou aitalafu. O lona uiga, e tele le 

faamamaavega, e tele le galueaiina o le tatou Malo i le tele o Paeaiga talu 

ai, aua e le te i te i oo i le piliona le tatou Tala o le Tupe, na ala ona oo i le 

piliona, ona o lea tausaga ma le tausaga e siisii lava i luga. E mafua i se a? 

O la e sa pulea lelei a tatou tupe ma le tatou tamaoaiga. O le tala lea i lau 

afioga i le Minisita o Tupe, ia malo le fai o le faiva, aemaise foi o le 

Matagaluega. 

  O le a oo nai tala a lenei itumalo i nai mataupu a lenei itumalo. O le 

matou falemai lau afioga i le Minisita e le toe oo lava i ai sau tala. O lea ua 

tele taimi tatou te fesootai ai, aemaise foi o totonu o lenei Palemene. Ia lafo 

atu i lau afioga e pau lava le mea lea e faatalitali ai lenei itumalo, o le 

faatalitali i se taimi e faatino ai. A o lea ua matau e lenei itumalo, e leai se 

isi mea o toe faatali, e pau lava le mea lea na faatalitali i ai o le… 

 

  Tofa Hon Olo Fiti Afoa Vaai:  Lau afioga i le Fofoga Fetalai…. 

 

  FOFOGA FETALAI:  Ia malie le sui usufono mamalu, se i tuu atu le 

avanoa i le afioga i le Minisita o Galuega Tetele. 

 

  Tofa Hon Olo Fiti Afoa Vaai:  Ia faafetai i lau afioga i le Fofoga Fetalai, 

e na o sina mea lava lea e tau faamalamalama atu i le saunoaga a le sui 

usufono. O lea ua aumai nei finagalo o lona itumalo ma faatalitali mai po o 

le a se tali atu a le Malo i le taimi lenei e tauala i le tau o le soifuaga ma 

tulaga uma faapena. 

  Ae na o se tuualalo atu foi i lau afioga i le sui usufono mamalu e saunoa 

foi i lou itumalo, o lea foi ua faatali atu le itumalo po o le a foi se tali mai o 

le tatou poloketi lea ua avatu ai tupe i tua e faatino mai la outou pitolaau, 

ae aua e te lafo mai na o le pito lenei ia….e na o se tuualalo i lou itumalo. 

Ae pe o le mea o la lava e lelei lou itumalo, a o lou lava finagalo lea e 

aumai faapea. O le mea e faapaleni faapena le mea. Ma le faaaloalo. 

 

  FOFOGA FETALAI:  Lau afioga i le sui usufono mamalu. 

 

  Afioga LEAANA RONNIE POSINI:  Ia faafetai tele i lau afioga i le 

Fofoga Fetalai. E manatu e tau le tali foi i saunoaga a le Minisita, o la e 

silafia uma e le tatou atunuu. E oo i tupe ia o le poloketi, o la e silafia o la e 

agai foi i le faatinoina o matou aoga, ma tulaga faapena. A o le tau lava lea 

o le soifuaga i le uiga o lau faamatalaga i lenei itumalo. o mea e manaomia 

i aso uma aso uma, taeao, aoauli, afiafi, taeao, aoauli, afiafi. O le mea lena 

o lea e talanoa i ai le itumalo, pe afai o e fia silafia tele le tulaga lea.  

  O le falemai e le toe oo sau tala i le falemai… 

 

  Tofa Hon Leatinuu Wayne Sooialo:  Lau afioga i le Fofoga Fetalai… 

 

  FOFOGA FETALAI:  Ia malie le sui usufono mamalu se i tuu atu le 

avanoa, e tuu lava le avanoa i le faigamalo i saunoaga ina ia faamanino se 

mataupu e tulai mai. Ia tulai mai lau afioga i le Minisita. 

 

  Tofa Hon Leatinuu Wayne Sooialo:  E faafetai lava, o lea foi o le a toe 

faamalamalama atu le tulaga lea i le tau o le soifuaga lau afioga. E pei ona 

silafia, o le tele o oloa o lo o fausia mai atunuu i fafo, ona aumai lea i 

totonu o Samoa. O i ina la, o i ina lea e mafua mai ai le maualuga o le tau o 

le soifuaga ona o le siitia o oloa i fafo, e oo mai la i totonu o le tatou 

atunuu, ua i luga. A sau foi la le tau o le oloa mai fafo, ae oo mai i totonu o 

le tatou atunuu ua pau i lalo le tau, e pau foi la i lalo. 

  Ae mo le silafia, o le lalolagi atoa lenei, o lea lava ua alu lava i luga le tau 

o le soifuaga. O le fuafuaga foi a lo tatou Malo o lo o i ai i le vaitaimi 

lenei, o lo o tilotilo i ni auala e mafai ai ona faafaigofie. O lea la e i ai le 

miliona lea, le $51 miliona mo le atunuu, ina ia fesoasoani ai la i le tulaga 

lea, e tau faamama ai le tau o le soifuaga. O lea foi ua i ai i totonu o le 

tatou Tala o le Tupe le siitaga o totogi o tagata faigaluega, ina ia faamama 

ai, ina ia alu i luga, a o la foi e i ai se fesoasoani o lo o avatua. E tatau lava 

ona toe tilotilo pea le tatou Faigamalo, e pei ona taumafai atu ai le Minisita 

o Faatoaga ina ia maua pea le tatou taumafa i totonu o le atunuu, e 

faamama ai le tulaga lea. 

  E pei o le toe faamalamalama atu lea lau afioga i le Fofoga Fetalai. 

 

  FOFOGA FETALAI:  O lea ua faafofoga le sui usufono mamalu, ua le 

faatasi faalua ona tali le Malo i le tau o le soifuaga. O lea foi ua manino, o 

lea foi ua oo mai lau fautuaga. Ae malie, e i ai lava avanoa e tuu atu ia 

outou afioga, e ave ai foi le feau, molimoli le feau ina ia faapena ona ofi 

foi i le Kapeneta ma le faigamalo, aua lava le lumanai ma le manuia lautele 

o le atunuu.  

  Ia lau afioga i le sui usufono mamalu faaauau le saunoaga. 

 

  Afioga LEAANA RONNIE POSINI:  Ia malo faafetai i lau afioga i le 

Fofoga Fetalai. 

  Ona ou oo mai lea i le taligalu a le nuu o lenei itumalo lau Afioga i le 

Minisita o Siosiomaga. E le mafai lava ona ou tuua, ou  te lauga lava ma 

ou tuitui atu lava i lau afioga leaga ua uma ona pasia i le Paeaiga talu ai, 

aemaise o le matou nuu i Sataoa ma Saanapu, o la ua uma ona taoto ai 

taligalu ia. Ae ou te talitonu lava, o le matou tuitui atu lava i lau afioga i le 

Minisita. 

  Lau afioga i le Fofoga Fetalai, o le matou nuu, o nuu o le matou itumalo, 

ma nisi o i tatou i o. O lea e masani ona fai ai ata tifaga ia o le Survivor lea 

a Ausetalia. Ou te manatua le Paeaiga talu ai, o le tele ia o fesoasoani a lo 

tatou Malo e fai ai, e fesoasoani i kamupani nei fai ata tifaga. O le tele ia o 

faamanuiaga a lo tatou atunuu e maua mai ata tifaga nei, aemaise o afioaga 

i tua, ma tatou faletalimalo, tatou taavale rentals ma mea uma lava. O le 

tele ia o le latou… e pei foi ona i ai taimi e masani ona tatou talanoa ai. E 

aua tatou te mafaufau i le gau o le Malo, e alu ai i i, ae tatou mafaufau i le 

isi itu o le tupe, o le tele ia o le faamanuiaga o lea e sasaa i totonu o lo 

tatou atunuu. 

  O lea e tatalo atu ai i lau afioga i le Minisita o Galuega, se i e silasila i le 

auala lea e faatino ai le agai i totonu i mea e tapue ai ata tifaga ia. Aua o lea 

ou te tau matau o le masina fou e faatino ai, e manaomia ai le fesoasoani a 

lo tatou Malo. O a uma Matagaluega a lo tatou Malo, e mafai ona 

fesoasoani ai, ave ai le fesoasoani. E pe gau ai lo tatou Malo, a o lea e 

manuia ai tagata lautele o le tatou atunuu.  

  E pei o le agaga lea e tatalo atu ai i  lau afioga  i le Fofoga Fetalai. Ona ou 

oo mai lea i le… 

 

  FOFOGA FETALAI:  Ia malie le sui usufono mamalu, se i tuu atu pea 

le avanoa i le afioga i le Minisita, e tali atu foi i nisi o mea ua laga e sui 

mamalu. Lau Afioga i le Minisita. 

 

  Tofa Hon Olo Fiti Afoa Vaai:  E fia malamalama pe fia se tupe na maua 

ai i i le Survivor, o se mea lelei. Ae ua ou tau le malamalama i le saunoaga 

a le sui usufono, e tusa lava pe gau le Malo, a o la e maua ai le 

faamanuiaga o le atunuu. Ou te le iloa la. A gau le Malo, e gau foi ma 

tagata o Safata. E pei e faapena, o lea ou te fia malamalama i le tulaga lea e 

te saunoa i ai. 

 

  Afioga LEAANA RONNIE POSINI:  Faafetai tele il au Afioga i le 

Fofoga Fetalai. 

 

  FOFOGA FETALAI:  Ia malie le sui usufono mamalu mo le faasaoina o 

lou taimi. Ia se i tuu atu le avanoa i le Minisita o Fesootaiga. 

 

  Afioga Hon Toelupe Poumulinuku Onesemo (Minisita mo Fesootaiga 

ma Faamatalaga Tekonolosi):  Faafetai. Ia, atonu e leai se manatu e 

faalavelave i le sui usufono, ae pau lava lea e fia malamalama i le 

saunoaga lea, na taua foi e le Minisita o Galuega. Ona o le tilotilo faale-

mafaufau i ai, o le vaaiga lea ua taatele i lenei vaitau. Ma o se faamai foi e 

i ai lo matou vaivaiga ua sosolo i lala o le Malo. O le saunoaga lea e pei ua 

tuulafoai mea a le Malo. A gau lava le Malo, gau. A silasila foi i ai lau 

afioga i le aotelega i le eseesega o faiga faavae a lenei Faigamalo. O lea e 

tau aputiputi a mea a le Malo mo a taeao. Ia vaai i a tatou aitalafu, tau 

tuutuu i lalo. A oo ina tele tupe faaputu, ona atiae lea, ae le o le faatele o le 

aitalafu. A tuu foi i se isi itu lau afioga i le Fofoga Fetalai, e pei o le 

tapenaga lena o lea e i ai. O lea lava e pei e lototele e fai le loan, ae o loans 

of loans o tua o lo o taamilo mai ai le tulaga faapologaina i le lumanai. 

  E pei e faapena lau afioga i le aotelega i saunoaga tuulafoai i lenei Maota 

tulou, a o lo o faafofoga le atunuu. O lo o faafofoga le aufaigaluega a le 

Malo, aemaise o a tatou fanau lalovaoa. O i inei i le faigamalo o lo o 

tapena atu ai se lumanai manuia. 

  E pei o le agaga lea lau afioga i le Fofoga Fetalai, e tau fesoasoani atu ai i 

le sui usufono, ona e aoga le Maota mo le lumanai o si o tatou atunuu. 

Faafetai. 

 

  FOFOGA FETALAI:  Ia malo saunoa i lau afioga i le Minisita, ua 

saunoa foi le Minisita o Galuega, ia o foliga lava lea o le Kapeneta, e ao 

lava ona faamalamalama atu, ma manaomia foi le saunoa ma 

faamalamalama atili outou finagalo i mea o lo o outou saunoa i ai. Ae tuu 

atu pea le avanoa i lau afioga i le sui usufono mamalu. 

 

  Afioga LEAANA RONNIE POSINI:  Lau afioga i le Fofoga Fetalai, ou 

te talitonu e pei o le a tau toso ese le mataupu i le agaga lea e taumafai atu. 

E faapuupuu lava se tala, o le a umi ai le tele o le tatou taimi e talanoa ai.  

  O le taaloga lea a le All Blacks lea na fai mai foi i Samoa, na matua tele 

lava tupe a le Iuni na alu i ai. Ae le i mafaufau le tatou Iuni Lakapi i tupe 

ina ua ova le latou faaaoga, ae fia miliona lea na sasaa mai i totonu o le 

atunuu. O le tala lena, ae le o faapea e fai atu e gau ma gau, e leai tatou te 

autilo uma i tua i... 

 

  Tofa Hon Lauofo Fonotoe Nuafesili Pierre Lauofo:  Lau afioga i le 

Fofoga Fetalai, ou te fia agai i o i le sui usufono o saunoa. 

 

  FOFOGA FETALAI:  Ia se i tulai mai… 

 

  Tofa Hon Lauofo Fonotoe Nuafesili Pierre Lauofo:  Ia faafetai mo le 

saunoaga malamalama, o lona uiga o le tulaga foi lea… o lou finagalo la e 

le o le gau foi lea faapea ua matua gau lava i le leai o se tupe a le Malo, e 

pei foi lele i le faatinoga o lea foi polokalame, e tilotilo i faamanuiaga e 

maua mai le faalauiloa lea o le a maua. E pei o le Survivor Series, o lea o 

le a faalauiloa i le lalolagi ia Samoa. Ona omai ai lea o tagata tafafao 

maimoa mai, lea e masani ona maua ai le tatou $400 miliona i le tausaga, e 

sasaa mai le tupe i totonu o le atunuu. A fua la i tupe e maua mai i mea ia, 

ma si tamai tupe lava lea e alu e faatino ai le polokalame, e matua sili 

mamao le mea lea. O le mea lena o lea e te saunoa mai ai? 

  O lona lua, ua 9 tausaga e le i toe faia se tatou nonogatupe. Ou  te le iloa 

la po o a ia aitalafu e saunoa ai le Minisita lea na saunoa nei o lea e 

togitogi, ma a ma a isi mau aitalafu. E 9 tausaga e le o toe faia ni tatou 

aitalafu ae o lea lava o lo o gafatia le togitogiina o tatou aitalafu, mai lava i 

na vaitau, e oo mai nei vaitau. Aua o le mea taua e silasila i ai o le 

serviceability o tatou nonogatupe, a? 

  O le mea la lea e mafua ai lou tulai atu, e faafesili atu i lau afioga i tulaga 

ia, po o le sao lea. 

 

  FOFOGA FETALAI:  Ou te iloa o lea ua manino, o lou finagalo lea le 

sui usufono mamalu, o lea ua faalautele e le Taitai o le Itu Agai. 

 

  Afioga LEAANA RONNIE POSINI:  Lau afioga i le Fofoga Fetalai, o 

le ala tonu lava lea ou te musu ai e talatala atoa ai le mataupu lea… 

 

  FOFOGA FETALAI:  Ia malie se i tulai mai le afioga i le Minisita. 

 

  Afioga Hon Toelupe Poumulinuku Onesemo: O le mea e fia 

faamalamalama lau afioga. O le agaga lava ia na avatu ai, ona o le 

saunoaga, “a gau lava le Malo, gau.” O le nauna lautele, a silasila i ai, e pei 

e le talafeagai i so matou vaivai aemaise o lenei itumalo, le upu lea, aua e 

mafai ona faalautele, tuulafoai… ou te iloa e faatino foi galuega a le Malo, 

e pei e faapena… 

  Tofa Hon Lauofo Fonotoe Nuafesili Pierre Lauofo:  O lea e matau atu, 

e pei e faasao mai e le Minisita lau faauilavea. O le mea lea e faamanatu 

tatou Tulafono Tumau faamolemole. 

 

  FOFOGA FETALAI:  Onosai mai se i uma ona saunoa le Minisita… 

 

  Afioga Hon Toelupe Poumulinuku Onesemo:  I le tulaga o le aitalafu 9 

tausaga, pe mafai ona aumai se faamaumauga pe moni. Ua 9 tausaga e le i 

toe loan le Malo. 

 

  Tofa Hon Lauofo Fonotoe Nuafesili Pierre:  A faamaumauga na e i le 

Tala o le Tupe? Ua e faitau i le Tala o le Tupe? Ia faafesili i le aufaigaluega 

la e nonofo mai luga i o pe afai e te le silafia. 

 

  FOFOGA FETALAI:  Ia malie le Taitai o le Itu Agai, ua i ai le manatu, 

o lea ua oo i le tatou taimi malolo, o le a tatou malolo i le malologa o le 

taeao. O le a tatou toe taliu mai, toe faaauau. 

  O le a faataatia ese Galuega mo le malologa masani i le taeao. 

 

 

  Na faataatiaese Taualumaga a le Fono Aoao mo lana malologa masani i 

le itula e 10:30 i le taeao ma toe faaauau i le itula e 11:03 i le taeao. 

 

 

  Na toe faaauau Felafolafoaiga i luga o le faitauga o le Tulafono Tau 

Faaofi o le Faatatauina o Tupe 2023/2024. 

 

 

  FOFOGA FETALAI:  Ou te faasilasila atu ua toe amatalia nei 

Taualumaga a le Fono Aoao Faitulafono. E i ai le manatu i le taliu mai ai o 

le tatou malologa, ua sao i alo le tautega o le taeao, ua maua foi se 

faasiligamalosi i le paia o le Palemene e faaauau ai le tatou galuega. 

Faamalo le faatoatoa malo foi le onosai. 

  E faataatiaese tatou Taualumaga mo le malologa o le taeao o lo o saunoa 

le sui usufono mo Safata 1, ou te tapa lau Afioga mo le faaauauina o lau 

saunoaga.  

 

  Afioga LEAANA RONNIE POSINI:  Lau Afioga i le Fofoga Fetalai 

faafetai i le tatou Palemene. E talitonu foi... 

 

  Afioga Hon Toelupe Poumulinuku Onesemo:  Lau Afioga i le Fofoga 

Fetalai, pe maua se avanoa lau Afioga. 

  FOFOGA FETALAI:  Malie le sui usufono mamalu se i toe tuu atu lava 

le avanoa i le Minista o Fesootaiga. Se i tulai mai lau Afioga i le Minisita. 

 

  Afioga Hon Toelupe Poumulinuku Onesemo:  Leai lau Afioga o le 

agaga, ona o lea na tatou te tuua mo le malologa o lo o i ai le saunoaga a le 

Afioga i le Taitai o le Itu Agai i mea tau nonogatupe. E nao sina mea laitiiti 

a lau Afioga e fia faasao ona e i ai le naunautaiga ia o le finagalo lea ia o le 

Taitai o le Itu Agai, 9 tausaga e le i toe aitalafu ae a e silasila i ai, e eseese 

ia tulaga e faatino ai aitalafu e oo a i loans foi ia e quarantee e le Malo e 

end up e aitalafu.  

  E taua ia te au lau Afioga i le Fofoga Fetalai le mataupu lea leaga o le 

tulaga lea e mafatia ai lenei Matagaluega, i le tulaga o le fesoasoani na 

aumai i le tatou twin cable ua uma ona faamatuu atu i tua e pei e 

faaaitalafu le avega i tua, ae togitogi mai e kamupani i tua. O le agaga lea 

lau Afioga o lea la e nofo mafatia ai a le Minisita o Fesootaiga i le tulaga 

lea i mea tau aitafalu a le Malo, aua e i ai le taimi e le mafai ai ona toe aapa 

i ai le Malo e fesoasoani i ana tupe maua.  

  O le mea lea e i ai le agaga e tau faaoo atu ai se lagona ona e le faapea… 

e moi a o se taimi saunoa le Minisita o Tupe i le aotelega o ia mea o 

aitalafu, ae pei e faapena se vaai a le faigamalo. Ma le agaga faaaloalo lau 

Afioga.  

 

  Tofa Hon Lauofo Fonotoe Nuafesili Pierre Lauofo:  Lau Afioga i le 

Fofoga Fetalai.  

 

  FOFOGA FETALAI:  Lau Afioga i le Taitai o le Itu Agai, leaga o lea ua 

taua lou suafa. 

 

  Tofa Hon Lauofo Fonotoe Nuafesili Pierre Lauofo:  Ioe. Faafetai lau 

Afioga i le Minisita ae sao leaga o le mea lea e taua ma aoga ai le tatou 

fono, e fai ma talatalanoa ona femalamalamaai a lea. A lea ua manino le 

mea o loo nofo mafatia ai le Afioga i le Minisita, ia a mea o mea ia e lelei 

le aumai i luma e soalaupule ma tatou talatalanoa ona maua ai laia o se 

faamamavaega i lona finagalo ma le mea o lo o mafatia ai ma nofo pologa 

ai. 

  Ae o le tulaga lava ia ona o lea sa taua ia le tulaga e pei e agai mai le 

faigamalo talu ai, ma taua ai mo mea o self loans a o lea la ua maua e pei e 

eseese le mea ua saunoa mai ai ma le mea lea sa ou faapea la sa agai mai ai 

muamua.  

  O tulaga la ia ua talanoa mai ai i le twin cable table ma mea ia ua oo mai 

nei, e ese foi le polokalame na fai ai na mea, ese mea ia mo mea o loans e 

maua mai ai self loans lea sa faapea a’u lea e talanoa mai ai. 

  O tulaga ia lau Afioga a lea ua manino ma malamalama faafetai.  

  FOFOGA FETALAI:  Ia se i toe tulai mai lau Afioga i le Minisita se i 

toe… pe ua faamalieina lou finagalo? 

 

  Afioga Hon Toelupe Poumulinuku Onesemo:  Faafetai ia malie lau 

Afioga le Fofoga Fetalai, ona o lea foi ua ese le mea lea ua toso i ai i le 

tulaga i ai, a o le auga lautele o le gau o le Malo e pei ona saunoa le sui 

usufono o lo o saunoa nei. E pei o le agaga lena lea e tau avatu e le 

Faigamalo, leai sa gau le Malo i le Paeaiga talu ai, tele le aitalafu, taugata 

le soifuaga e pei o le agaga lena. Ona o lea e i ai le faaupuga foi lele o 

Taitai totoa e le fefe e fai le mea fai, ae pau a o lo o fai i luga o le gafatia o 

le mafatia o le atunuu i le mo le gau ma le tulaga o aitalafu lea la feololo 

mai lenei faigamalo lea taumafai e tau togitogi nai aitalafu na, ina ia ola 

soifua e le aitalafu.  

  E pei o le agaga lea ae o lo o matauina foi a lau Afioga Fetalai… 

 

  Tofa Hon Lauofo Fonotoe Nuafesili Pierre Lauofo:  Lau Afioga i le 

Fofoga Fetalai ia lea la ua maua atu.  

 

  FOFOGA FETALAI:  Malie lau Afioga i le Taitai o le Itu Agai se i 

faamaea mai le Minisita ona tuu atu foi lea o le avanoa. 

 

  Tofa Hon Lauofo Fonotoe Nuafesili Pierre Lauofo:  Ia lea ua maua atu 

le suanoaga a le Susuga i le Minisita. 

 

  Afioga Hon Toelupe Poumulinuku Onesemo:  Lau Afioga i le Fofoga 

Fetalai, ia e ava tele i le Afioga i le Taitai o le Itu Agai po o le foi sa avea 

ma Sui Palemia i tausaga e tele. Ae pei o lo o ia matauina e faaaogaina e le 

Minisita o Fesootaiga so o se aoaoga e aumai mo le faipule. Pau a lea o le 

mea, leai o lea foi a e lava tapena lenei Itu i nei faapea ane ua fai ni aoaoga 

e pei foi ona e saunoa i ai le Afioga i totonu o le tatou Maota, e pei e tau 

aoai mai lenei itu tulou. A o le agaga lena lau Afioga.  

 

  FOFOGA FETALAI:  Malo faafetai.  

 

  Tofa Hon Lauofo Fonotoe Nuafesili Pierre Lauofo:  Ia e manatu foi i le 

taimi o le sui lea e saunoa, ona o le a faoa lona taimi e tele mataupu taua o 

loo fia saunoa i ai, ae e le o talafegai le faaaogaina o lenei upu o le gau, i 

vaitaimi ia e leai a ma se gau e leai foi ma se mea na faasilasila i le atunuu 

ma le lalolagi a mea na gau le Malo i lena vaitau ae se i i ai se taimi ona 

toe oo atu lea i ai.  

 

  Afioga Hon Olo Fiti Afoa Vaai:  Lau Afioga i le Fofoga Fetalai…  

  FOFOGA FETALAI:  Ia se i tulai mai lau Afioga i le Minisita o 

Galuega. Malilie le Maota ona e le taugofie le upu lea a gau a le Malo gau. 

E le taugofie i le Faigamalo ia faaupuga ae lelei a le faamalamalama atili. 

Se i tulai mai lau Afioga i le Minisita o Galuega. 

 

  Tofa Hon Olo Fiti Afoa Vaai:  Faafetai lau Afioga i le Fofoga Fetalai mo 

le matou avanoa, o lena tonu lava ua e saunoa i le tulaga lea ou te tulai atu 

ai. Ae na matauina ma faalogologo ma le totoa i le saunoaga a le sui, a gau 

a le Malo gau. E lagona a le faanoanoa lau Afioga i le Fofoga Fetalai i 

ituaiga saunoaga faapenei. E leitioa foi lea na matou tau mai i i le matua 

faulaiga aitalafu ua iai, lea la e tau fai atu nei. E moi e le i toe fai maia se 

aitalafu i le taimi na taua e le Taitai o le Itu Agai e oo mai i le taimi lenei e 

lei toe faia se aitalafu, a o le fesili la, o ai la e ana ia aitalafu ia na totogi e 

le Faigamalo nei, lea faatoa pau mai lalo i le $800+ miliona le aitalafu. O 

lona uiga po o se aitalafu a se isi atunuu, a o le tulaga lava lea ou te 

faalogologo atu ai ou te faanoanoa tele, a gau a gau. A gau le Malo, ua gau 

foi fuafuaga a le tatou atunuu atoa, tagatanuu. Ou te le malamalama po o 

fea e aumai ai ia ituaiga faaupuga faapea. Afai o le mea lena sa faia e lena 

Itu, e le faia i i, matou te le faia le upu lena, a gau a le Malo gau. Afai o le 

mea lea sa fai e le Taitai o le Itu Agai ma Lautafi i le taimi o i totonu o le 

Kapenta matou te le faia.  

 

  Tofa Hon Lauofo Fonotoe Nuafesili Pierre Lauofo:  Lau Afioga i le 

Fofoga Fetalai, sa ou manatu ai e taofia e lau Afioga ia ituaiga saunoaga 

faapea… 

 

  FOFOGA FETALAI:  Ia e manatu foi le… 

 

  Tofa Hon Lauofo Fonotoe Nuafesili Pierre Lauofo:  E tuulafoai. O la 

ou te malamalama i le mea la e fai mai ai le Afioga i le Minisita. Silasila 

lau Afioga o la e taumafai le Afioga i le Minisita e faavevesi le tatou 

Fono… 

 

  Tofa Hon Olo Fiti Afoa Vaai:  O upu ia e sausaunoa mai ai le Minisita oi 

le Taitai o le Itu Agai ma le Sui Usufono mai Safata.  

 

  Tofa Hon Lauofo Fonotoe Nuafesili Pierre Lauofo:  O lona uiga e uma 

a le aso lenei o faasao atu, faasao mai, faasao atu, faasao mai.  

 

  Tofa Hon Olo Fiti Afoa Vaai:  Lau Afioga i le Fofoga Fetalai e le o 

mulimulitai Faigamalo ia i mea na faaletonu ai le tatou atunuu ia latou… 

  Tofa Hon Lauofo Fonotoe Nuafesili Pierre Lauofo:  Ae leai se mea e 

tulaga faapea mo le uiga o le upu , o la e talanoa i le survivor series e le o 

talanoa le aofai o le tupe a le Malo lea e gau, mo polokalame e faaletonu ai 

le tatou atunuu e tele faamanuiaga mo tatou aua e alu faasalalauga i le 

lalolagi atoa e maua ai tatou turisi ma tagata e tafafao ai, manuia ai pasi, 

taxi ma faleoloa ma isi uma mau tagata. 

 

  FOFOGA FETALAI:  Ua lelei lea ua maua atu, ia e le o lau Afioga lea e 

ona le saunoaga o le sui o Safata, ae tuu au saunoaga se i i ai se taimi 

mulimuli o lou avanoa ona e saunoa lea i ai, ae tuu pea le avanoa i le sui 

usufono o Safata e… 

 

  Tofa Hon Lauofo Fonotoe Nuafesili Pierre Lauofo:  E leai o lea lava sa 

fesili i lau Afioga i le sui usufono mamalu pe sao le mea lea e fai atu ai. 

 

  Tofa Hon Olo Fiti Afoa Vaai:  Lau Afioga i le Fofoga Fetalai, o le soli 

fono ia o le Taitai o le Itu Agai, ou te le malamalama ua leva ona i totonu o 

le Maota. 

 

  FOFOGA FETALAI:  Ioe, ona o tatou Tulafono tumau e tuu a le avanoa 

i le Malo e faamalamalama ai se mataupu. E pei a o tatou nofoaiga talu ai. 

E i ai foi le manatu o le nofoa, aua nei faalaitiiti ina se saunoaga i totonu o 

le Maota lenei e tatau a ona faamalamalama atili ma faalauaitele ma i ai se 

taunuuga, aua e leai a se mea e vevesi vevesi a ae leai se taunuuga. O le ala 

lena o le tutulai mai o le Faigamalo ina ia faamalamalama atili le saunoaga 

a le sui a gau a le Malo gau. E le o se saunoaga matagofie lena tulaga i 

totonu o le Maota. 

  O le mea lea, ia o lea ua saunoa mai le Faigamalo lau Afioga i le sui 

usufono mamalu. 

  Ia le sui usufono mamalu, e talu ai ona o lea sa taua le suafa o Lautafi, se 

i tulai mai lau Afioga.  

 

  Afioga Hon Lautafi Fio Selafi Purcell:  E sao lelei lau Afioga. E ese lou 

faanoanoa i saunoaga a lenei Minisita. E fai mai tatou te galulue faatasi, e 

taumafai e tauave le tatou avega o le tatou Malo, ae o lea e solomua le 

tusitusilima mai. Matou te le o tusitusilima. E leai se Malo e leai sana 

aitalafu.  

O Amerika la toeitiiti Bankrupt le atunuu, e leai se Malo i le lalolagi lenei 

faapea e savalivali mai le Faigamalo fou omai, ia ua matua leai ma se mea 

omai loa e tauave leai o le mea lena na tou finau mai ai le Palota tou te 

omai o a lava mea tou te omai o i ai, ia tauave, take it ae le o le omai 

faapea e omai o taatia atu se meaalofa ia outou. A le mafai ia toe o ese. 

  Tofa Hon Olo Fiti Afoa Vaai:  Lau Afioga i le Fofoga Fetalai, faatoa 

uma nei a ona saunoa le Taitai o le Itu Agai e leai ni aitalafu a la ua toe 

saunoa mai Lautafi o lea e i ai aitalafu, ia outou alolofa, se i talanoa faatasi 

i le mea e tatau ona fai.  

 

  Tofa Hon Lauofo Fonotoe Nuafesili Pierre Lauofo:  Se lau Afioga ou 

te le i faiatu e leai ni aitalafu, o le alu agai tua o le numera o le tausaga le 

tatou aitalafu mulimuli na fai, a o aitalafu ia o lea ua pau i lalo. E mafua i 

se a? Ona o le lelei o le faafoefoega mai i le tele o tausaga lea la ua oo mai 

le taimi lenei lea ua matua pau maualalo i lalo ia aiatalafu a o lea sao le 

saunoaga a le sui o Satupaitea, se totogi ane tatou aitalafu a le lava tupe, 

aumai tupe o vaalele ia omai Saina se i tau totogi ai.  

 

  FOFOGA FETALAI:  Se i tou faafofoga foi i le Minisita o le Soifua 

Maloloina ia tulai mai lau Afioga.  

 

  Afioga Hon Valasi Luapitofanua Toogamaga Tafito Selesele:  Se i tulai 

le Minisita o le Soifua Maloloina e fofo le faafitauli. Ua manaia a le tatou 

Fono ese le fiafia e faalogologo. A le pisa foi tama e le iloa o i ai se. Pau a 

lau fautuaga i le sui lea sa lauga ua aafia fua le tele o Sui Mamalu pei a o le 

tala i le moa foi lea e taafale, lavea a le moa o le taafale. O lea lava ou te 

manatua le ote a le toeaina Foalalo i lona atalii aua a ai le atalii o le 

tamaloa e gigi solo le tino, afai o le i’a lea e ai ua lalaoa pe afai e fai ma 

tapo. 

  Lau fautuaga i le sui usufono o Safata, o le ote lena a le toeaina i lona 

atalii, Sole! aua e te aigigi nei lalaoa lou uto. A na e leai gigi la, e le faapea 

le tele o le mau… O le fautuaga aua o le tasi lea sui tig ana… afai o le 

gagana a lea a le HRPP a gau gau, o le FAST la e leai, e fai mea maeaea fai 

lelei po o le a lava. O lea foi sa talau le le iloa fai Malo, ma le… pe a tulai 

mai, a o lea ua vaai nei ia lea ua omai nei lau atu le miliona. Faamolemole 

lauga sao i le mea e manuia ai, ae aua le ainini i lalaoa lou uto. Manuia le 

fono. 

 

  FOFOGA FETALAI:  Ia e manatu foi le nofoa… 

 

  Tofa Hon Lauofo Fonotoe Nuafesili Pierre Lauofo:  O le mea e fia 

faasao, o lenei a Itumalo e le i maua a ni miliona, o lea lava matou te 

faatalitali po o afea e atoa mai ai ni miliona, ua na o le taulagi taulagi a o 

lea a e leai se mea. O lea la ua saunoa le Minisita o Pisinisi ma Alamanuia 

fai mai o miliona e aumai e fesoasoani e tuutuu i lalo le tau o le soifuaga i 

le Itumalo o le sui o lo o saunoa, ia ae ua atoa se miliona o le tou Itumalo. 

  FOFOGA GFETALAI:  Ia lea ua maua, ua iai foi le manatu o le Nofoa, 

o le a tatou faimea faasolo, o lea ua manino foi le mafuaaga ua ala ai na ou 

tuu atu le avanoa se i tatala pea le tofa ma le uta i le faaupuga lea ua opea i 

le Maota, lea la ua saunoa manino le Malo lo tatou tiute o loo tauave, leaga 

o tatou saunoaga ma upu i totonu o le Maota ou te manumanu i tou 

saunoaga, leaga o lea faafogafoga le atunuu ma matau mai. E i ai foi le 

manatu o le nofoa e le tuuitiitia le agaga o se faamalamalamaga o se 

saunoaga i totonu o le Maota lenei, ae atonu o lea ua tali manino le tatou 

Faigamalo o le tatou Tulafono Tumau e i ai a le avanoa o le Faigamalo e 

faasao ai se faamatalaga e le o talafeagai. 

  O le ala lena o lo outou silasila mai o lea ou te tuu avanoa i le Malo ina ia 

faamalamalama ia aua nei i ai se faanenefu i le faafofoga mai o le atunuu. 

O le agaga lena o le nofoa ae ua iai le manatu o le a tatou faimea faasolo, 

ina ia faaauau pea le tatou galuega. Ou te fautuaina foi a outou Afioga i 

Minisita aua le taua le suafa o tatou sui mamalu o le Palemene ma le 

lagalaga ai foi o nisi o manatu ae ono umi ai le tatou taimi. Talofa le sui o 

lea ua matau atu ua maea lou taimi i felafolafoaiga ma faamalamalamaga 

ae ui i lea tuu atu pea le avanoa i le Afioga i le sui mamalu.  

 

  Afioga LEAANA RONNIE POSINI:  Lau Afioga i le Fofoga Fetalai 

faafetai tele ae toe faaauau atu ia manatu o lenei Itumalo. O le mea moni a 

lau Afioga e matua manino a lau tala na fai e leai ma se tala faapea a gau le 

Malo, gau atoa le Malo.” E leai o le tala lea na fai, o le ata tifaga lea o le 

Survivor.  

 

  Afioga Auuapaau Mulipola Aloitafua Mulipola:  Lau afioga i le Fofoga 

Fetalai pe maua se avanoa. 

 

  FOFOGA FETALAI:  Ia malie le sui usufono mamalu... se ua e toe taua 

foi lea upu o lea ua uma ona fai atu le tala a le Nofoa. E i ai le lagona a fai 

atu se faamatalaga a le Nofoa, ia outou finagalo malilie, o lea e tau faasoa 

atu le galuega, e le itiiti le galuega lea e tau faasoasoa atu. Ia se i tulai mai 

le sui usufono mo Aiga i le Tai. 

 

  Afioga Auuapaau Mulipola Aloitafua Mulipola:  E matau lava ma le 

totoa e lenei usugafono, o le mea muamua e le o se mea e fia faasao po o 

se mea e fia faamalamalama ae o se mea e fia maua i ai sou 

malamalamaaga.  

  E agai la le motugaafa i le sui usufono o Safata o lo o saunoa, na ou 

faapea e aloaia le saunoaga a lau afioga e see ese, a o lea foi ua toe oo i 

upu ia. E leaga e le taugamalie, o lau faalogo i le lafoga a le sui usufono, a 

gau lava le Malo gau. O ai le Malo? O le Malo lea e tu nei. Ae sa ou 

faapea, o lea na aumai le faataitaiga, faataitai agai i taaloga a le All Blacks. 

O le taimi la o ai na fai ai le taaloga lena? O outou, sa tatau la ona e 

saunoa, sa gau lava le Malo, gau. E leaga e le taugamalie e u e tau i le pau 

le faaupuga lea ua uma atu nei. O ai le Malo? O le Malo lenei ma le Malo 

lena. 

  O le mea lea, e fautuaina lau afioga faamolemole, leaga e le taugamalie, o 

le mea foi lea matou te manatu ai, a fua i le taimi na e saunoa ai, o le taimi 

lenei. A gau a le Malo, le Malo lea e tu i  le taimi lenei, ana e saunoa sa gau 

lava le Malo, faitalia outou pe sa gau i lena vaitaimi. Faafetai mo le avanoa 

lau afioga i le Fofoga Fetalai. 

 

  FOFOGA FETALAI:  Ua i ai le manatu o le Nofoa ua tatou faasee lea 

mataupu ona e manumanu foi i lo tatou taimi aemaise foi le faafofoga mai 

o le atunuu. Ae manatu lava aua o lau afioga i le sui usufono mamalu na 

lagalaga le upu lea, ou te talitonu foi ua e lagonaina, e le o tuuitiitia i le 

faafofogaaga a le Malo ia faaupuga faapea i totonu o le Maota. O le mea 

lea lau afioga i le sui usufono mamalu, see ese ma lea mataupu ae faaauau 

lau saunoaga. 

 

  Afioga LEAANA RONNIE POSINI:  Ia faafetai tele i lau afioga i le 

Fofoga Fetalai, o le a ou me’i ese ia i le tulaga lea. Ae silafia e le Atua le 

manatu ma le lagona na fai ai le tala e uiga i le tatou… Ae o le a faataatia o 

lea ua ava tele atu i lau afioga. 

  Ona oo mai lea o le tala a lenei itumalo i le Minisita o Leoleo. Lau afioga 

i le Minisita o Leoleo, e i ai pusa fana lea na aumai i totonu o lo tatou Malo 

lea sa taofia. O lau fesili, e fia le aofai o fana ia na aumai? A o le fesili foi, 

ni fana fou pe o ni fana sa faaaoga e se ami i atunuu e mamao? O le fesili 

foi, o le a le mea na ala ai ona taofi i le malae vaalele ia fana ia? 

  O le mea lea o le fana e i ai foi si ou iloa laititi i ai. O le mea lea o le fana 

lea, vaeatu lava le Maota lea, e oo i le tolusefulu i le fasefulu tausaga o 

faaaoga i totonu o le atunuu lenei. A o lea ua ou matau, pe fa ea ia 

kamupani lea latou te aumaia fana nei. E le ua lava ia kamupani? Ae o le a 

se silasila foi a lau afioga i le Minisita i le matua o le tagata e a ia le laisene 

lea na aumai? O talafeagai le matua? O mea na o lea ou te puipui i ai, e 

puipui i ai lenei itumalo.  

  E tele mea o lea ua malosi mai le aisa i totonu ae o lea ua toe malosi mai 

ma le aumai o le laau malosi, o le a le tulaga e i ai ia mea? 

  O le lona lua o fesili lau afioga, o le tama aoga lea na taua lea na maliu i 

gauta i Vaitele e leaga e matua taua lava i lou mafaufau. O tala ia e ave mai 

fafo, o lea e maua mai fafo, ma sau solo i totonu, e oo lava i le Palemene, o 

sui usufono o le Palemene lea e aafia i le mea lea. Ia au la ia, lau afioga i le 

Minisita, aua ne i tuua i lalo le mataupu lenei. Ia toe tuu i luga le mataupu 

lea, matua suesue, leaga o la ua faalogo le atunuu o sui usufono o le 

Palemene lea e aafia ai. I lou lea lagona lau afioga i le Minisita, aua ne i 

mate le... aua foi ne i faamataua le ofisa o leoleo, saili ia… a manino lava 

le mea lenei, mama tatou o le Palemene, o le mea pitosili lea na taua i lau 

afioga i le Minisita ae leaga o la e tagi mai i le eleele le toto o le alo lea, le 

pele a matua. O lenei e nonofo pogisa, tagi i le ao ma le po, ao ma le po, e 

le o maua se tala. Ae faamoemoe i le Matagaluega a Leoleo e faatino le 

latou sailiiliga o le mataupu lenei. 

  O lona lua, ona oo mai lea o lau tala i mea ia o faatoaga, mea ia a le Ofisa 

o Faatoaga, ou te faafetai tele i mea ia o uluai seleselega. O lea sa fai le 

uluai seleselega a lo matou itumalo i le vaiaso ua mavae. A o lau matau, ua 

matua oge lava le atunuu, ua matua oge lava le atunuu. Na tala mai le isi 

faatau, vaeatu lava le Maota lea, le taamu faapea na faatau i le maketi, e 

faapea le tele e luaselau tala, e tolu talo faapea i le luasefulu tala. A o le 

faiga o polokalame nei e fai, e le o tali mai. O lea e oge le atunuu, 21, 22, 

23, o lea o le a tolu tausaga o faatino le polokalame, fai mai ua matua mau 

le atunuu. A mau alii e…. i le tulaga lea o faatoaga…ia e talomua le 

talafatai o Apia, ae faitau aiga uma, e leai ma se aiga o Apia e fai ni a latou 

faatoaga. E na ona fai o le talomua i Apia ae oo i le isi aso omai i le maketi 

la e faatau talo ai, ma o e sue mai ni meamata e faatau, ae fai talomua. 

 

  FOFOGA FETALAI:  Ia malie le sui usufono mamalu, se i tuu atu le 

avanoa i le Minisita o Galuega, lau afioga i le Minisita. 

 

  Tofa Hon Olo Fiti Afoa Vaai:  Lau Afioga i le Fofoga Fetalai, a uma atu 

se isi sese, ae fai mai se isi sese o le sui usufono lea. E te le o matauina i 

tulaga o polokalame o uluai seleselega le tetele o fua o faatoaga a le 

aufaifaatoaga o i ai nei? E le misi i se nuu ole anoanoai o fua o faatoaga 

ma le tulaga o le atinae o soifua galulue o le atunuu i faatoaga. Ae leaga e 

pei lava ou te iloa o le leai o sou maumaga lea e mafua ai nei ona e le 

appreciate ina mea ia. Ia fai ma e agai e fai sau faatoaga i tua, ona e lagona 

lea ma e silafia lelei, e le o oge le atunuu lenei. O matou ia e le o oge, e 

matou te le o o foi e faatau mai ni matou talo, o la e toto a matou talo. Ae 

ou te iloa o lau afioga o la e te taumafa i talo faatau. O le mea foi lena e te 

fai mai ai ma e saunoa mai, o lea e oge le atunuu. Ae e le o oge le atunuu 

lau afioga i le sui usufono mamalu. Ae o le polokalame lea o le mea lea o 

le uluai seleselega, o se polokalame aoga. E uunaia ai le aufaifaatoaga, o le 

amataga lena o le polokalame. A e le fia uunaia lava se mea, ia fai se 

malologa. Ma le faaaloalo. 

 

  Afioga Hon Toelupe Poumulinuku Onesemo: Lau Afioga pe maua se 

avanoa. 

 

  FOFOGA FETALAI:  Ia se i tulai mai le Minisita o Fesootaiga. 

  Afioga Hon Toelupe Poumulinuku Onosemo:   Atonu sa tau faatalitali 

lava i se taimi e lelei… o le mea e fia faasao i le sui usufono o lo o saunoa, 

aemaise lava lau afioga sa saunoa i le tulaga o le taugata o le soifuaga. Ia o 

lea ua oo i le... O le aotelega o le tulaga i faiga faavae a le faigamalo, o 

masina uma toeitiiti fitusefulu container moa e ave i fafo lau afioga, e 

aumai fafo e aumai i totonu o le atunuu. Na saunoa le sui usufono mamalu, 

i mea e faaaoga i le taeao, aoauli, afiafi. O sou la vaivai o lona uiga o 

taumafa. O le agaga lena o le Faigamalo, ina ia faaitiitia le tupe e alu i le 

faleoloa ae maua nai seleni e tuu i le taga.  

  E taumafai lava le faigamalo i lenei vaiaso e faamatalatala atu, le tulaga o 

le taugata o le soifuaga, ona o atunuu i fafo. O lea ua tatou vaai i le tele 

oloa i totonu o faleoloa, o oloa mai fafo, aemaise foi, o lo o tele foi faamai, 

o lo o sau ai i tua o le tulaga lea. Lau afioga i le Fofoga Fetalai, e pei o le 

isi lea vaega, e matau atu e le o oo i ai le silasila a le sui usufono mamalu. 

  O le agaga lea o lea e tau avatu e le faigamalo, tatou te galulue faatasi, nai 

lo le tulaga lea e pei o lo o lafo mai… Ae sa fai le uluai seleselega i le Aso 

Toonai na tea nei a le afioga i le sui usufono mamalu, o le tele ia o taamu, 

ae o lea e lauga i le aso lenei, ua oge le atunuu. O lea la ou te tau fesili ai, 

po o moni le saunoaga lea. Aua o le isi foi tulaga e i ai, ua ala ona taugata 

le taamu i le taimi lenei, ona o lea e alu i luga le totogi o tagata faigaluega. 

E taugata foi le... aua o le mea lava lea sa tupu mai i le la itu o le Malu i le 

Faigamalo sa i ai, e alu lava i luga le totogi o le tagata faigaluega, ae tumau 

lava le labour rate i lalo. O le isi lea vaega e tatau ona tau faapaleni lelei. 

Ma le agaga faaaloalo. 

 

  FOFOGA FETALAI:  E mo le faasaoina o le taimi o le sui usufono 

mamalu, se i tulai mai le sui usufono mo Lefaga ma Faleaseela. 

 

  Afioga Masinalupe Makesi Masinalupe:  Faafetai mo le avanoa i lau 

afioga i le Fofoga Fetalai. E nofonofo atu foi, ae i ai lava le talitonuga, e 

manatu lava i le tulaga lea e pei ona saunoa le sui usufono mamalu, ua oge 

le atunuu. A silasila i matou fua o faaeleeleaga po o uluai seleselega, na 

lava e molimauina. Ou te le iloa la po o fea e auala mai ai le ituaiga 

saunoaga lea. E tele le… o la e mau lo matou itumalo. E molimau i ai 

Faleomavaega, leaga sa ou valaaulia i le tatalaga o le matou… Ou te le iloa 

la po o fea e auala mai ai le ituaiga faamatalaga lea, o lea e oge le atunuu. 

E pei leaga o lea e faalogologo mai si o matou itumalo. O la e tele ia fua o 

faaeleeleaga, a o lea e tatau ona fai sau tala i le taimi lenei i le tulaga e pei 

ona i ai le taumafaiga foi a si o matou itumalo. Ma le faaaloalo lava. 

 

  FOFOGA FETALAI:  Ua i ai le manatu o le Nofoa, lau afioga i le sui 

mamalu, e manaia lava lau saunoaga lea sa fai i le uluai seleselega a si ou 

itumalo. Sa i ai lava le manatu, sa tatau lava ona e agai sao i lou itumalo, 

ae pei ua lautele lau saunoaga, ma taua ai taamu o le maketi, ma nisi e le o 

galulue. E pei o le uiga lena, e fesoasoani foi i le sui usufono mamalu. 

 

  Tofa Manuleleua Paletasala T. Tovale (Faleata 1):  Lau afioga na o si 

mea lava lea e fia faasao i i, i le saunoaga a le sui usufono lea. E leaga o 

lea na maua nei i le saunoaga a le sui usufono lea, e pei na tau agai mai 

lana saunoaga lea i uluai seleselega, lea e taua ai le itumalo ia i nuu i Apia. 

  Mo le silafia e lau afioga, o le itumalo lenei e tu taulaga i Apia, atonu e i 

ai isi… aua o le itumalo foi lea na amatamea i uluai seleselega. O le mea la 

lea e iloa ai o le itumalo i… ae ese le galulue o tagata. O lea na ou faalogo 

ananafi, o lea sa tufa ia oso, uilipaelo o a uma mea e faatino ai faatoaga. 

Afai o lea faatoa selesele lou itumalo, e manaia lava lou agai sao i ai. Ma le 

faaaloalo i lau Afioga. 

 

  Tofa Hon Lauofo Fonotoe Nuafesili Pierre Lauofo:  Lau afioga i le 

Fofoga Fetalai, mo le faasaoina o le toe tulai mai foi o le sui mamalu… 

 

  FOFOGA FETALAI:  E te agai i o i le sui usufono mo Safata. 

 

  Tofa Hon Lauofo Fonotoe Nuafesili Pierre Lauofo:  Ioe, o lea ou te fia 

fesili i ai faamolemole. 

 

  FOFOGA FETALAI:  Ae aua e te faamatalaina mea na e te silafia. 

 

  Tofa Hon Lauofo Fonotoe Nuafesili Pierre Lauofo:  O lea e fesili atu i 

lau afioga i le sui usufono mamalu o Safata 1, faamolemole, ona o lea sa e 

saunoa i le tou uluai seleselega. E fia ni a outou uilipaelo ma ni tou 

sapelu… faaolafanua tulou, ma isi mea, mo lako ea po o a nisi mea, o nai 

fagavao. E fia ni mea na avatu e le Malo, aua foi se taui mo nai tagata 

galulue faamolemole? 

 

  FOFOGA FETALAI:  Lau afioga i le sui usufono mamalu, o lea ua 

tauau ua uma lou taimi, ae tulai maia e faauma maia le saunoaga, o lea 

ua…. ou te iloa ua faamalieina lau faafofoga mai i fautuaga a le toatele o 

sui usufono. 

 

  Afioga LEAANA RONNIE POSINI:  Ia malo faafetai i lau afioga i le 

Fofoga Fetalai, toe faaauau foi lau tala i mataupu a lenei itumalo. E na o le 

sefulu lava nai fagavao ma uilipaelo pe lima ea, ua ou le matauina. E tai 

lua ma le afa uilipaelo a le nuu. 

 

  Afioga Hon Valasi Luapitofanua Toogamaga Tafito Selesele:  Lau 

afioga i le Fofoga Fetalai, e i ai lava le mea lea e fia faasao… O lau fesili 

atu i le sui usufono, sa e auai moni i le uluai seleselega, aua o lea e maua o 

lea e te tea ma tua? Na e auai moi i le seleselega, ae aua le aumaia mea 

pepelo i le Maota. O le fesili lena. 

 

  FOFOGA FETALAI:  Ia se i tulai mai lau afioga i le sui usufono 

mamalu. 

 

  Afioga LEAANA RONNIE POSINI:  Lau afioga i le Fofoga Fetalai, o 

aga lava ia a le Minisita o le Falemai. Ou te le amanaia ia tala faapea, leaga 

o le pola e motu i tua. O la e silafia e le Palemia, sa fai faaaloaloga, sa tai 

le sua a le Tamaitai Palemia… 

 

  FOFOGA FETALAI:  Ia malie le sui usufono mamalu, se i tulai mai le 

Tamaitai Palemia. 

 

  Afioga Hon Fiame Naomi Mataafa:  Lau afioga i le Fofoga Fetalai, sa 

faalogologo lava ma le totoa ia tatou felafolafoaiga i le saunoaga a le sui 

usufono mo Safata 1. Ma ou te manatu i lau faalogo, o lea e saunoa mai i le 

oge o le atunuu, ae o lea foi o le isi vala, o le tau o le soifuaga. Ou te 

manatu, muamua a faapea o le oge o le atunuu le mataupu autu. O le a le 

faamaoniga o lena. O lea foi ua tele ia le tatou faasoa i le tau o le soifuaga, 

o lea foi e faasolo le tatou talanoaga i lena itu. Ae mo tatou uma, e pei foi o 

pulega a nuu ma afioaga, e talanoaina le mau o le nuu. Ae a lafo mai la i le 

sui usufono o le Maota lenei, ua le mau le atunuu, o se mea lena e tatau 

ona tatou vaavaai ma le totoa i ai, a o le a foi le moni o lena mau. Aua e ese 

le mau, ese le tau. Aua e pule lava le tagata e ou le oloa po o le a lana tau e 

fai. Ia o lea la tatou te talanoa i tau o oloa mai fafo, a o oloa nei, o oloa foi 

o lo o gaosi i totonu o le atunuu, ma o la e foi e fai i ai le pule a tagata e ou 

na oloa.  

  Lau Afioga, o le mea lea ou te fia maua, po o le a le sao o lau mau ua le 

mau le tatou atunuu. O lea lava e taumamafa. A na faapea e leai se talo i 

totonu o le maketi, ona ou popole lea. O le fua lena o le mau ma le le mau. 

 

  FOFOGA FETALAI:  Ia, masalo le sui usufono mamalu o lea ua e 

faafofoga mai i le finagalo o le Taitai o le Malo o lo o fia maua lava le iu o 

au saunoaga ina ia manino ai pea le Maota ma le faafofoga mai a le atunuu.  

  Se i tulai mai le sui usufono mamalu mai Vaimauga 1. 

 

  Afioga Sulamanaia Fetaiai Tauiliili Tuivasa:  Lau Afioga i le Fofoga 

Fetalai, e tasi lava si mea e fia faamalamalama i le lauga a le sui usufono, 

leaga ou te nofo atu lava ae ou popole i le saunoaga a le Minisita o le 

Falemai ua lau ai le lalaoa, ae maitaulia lea ma te pipii ma le Afioga i le… 

ia lea ua uma le tuuaiga i le lalaoa a o lea ua tuuaia le faatea. Ia e pei ou te 

manao e faa… leaga a e lavea ai i le lalaoa lea, ua ou lavea atu ai, leaga o 

lea ou te latalata atu ia te oe. E tuga lava saunoaga a le i le Minisita o le 

Falemai lea na lau mai. 

  Ia e pei e faapena se manatu lau Afioga i le Fofoga Fetalai i lau Susuga i 

le… Faasao le saunoaga lea a le Afioga i le Minisita o le Falemai lau 

Afioga. 

 

  FOFOGA FETALAI:  Ia, e le o i ai foi se tulaga o tatou Tulafono Tumau 

e te faatonuina le sui usufono o lo o saunoa ina ia... E tuu lava i le faitalia o 

le sui usufono la e saunoa lona ia finagalo. 

  Se i tulai mai le sui usufono, o lea ua faafesili atu le Palemia i lau Afioga i 

le sui usufono mamalu, po ua i ai ni mau ua oge le tatou atunuu. 

 

  Afioga LEAANA RONNIE POSINI:  Ia, faafetai tele i lau Afioga. E 

leai o le uiga o lau tala leaga o au lea ou te sau mai tua i taeao uma lava ma 

aso uma. Ou te autilo i luma o auala e i ai maketi a aiga i luma o le auala. 

O le tele o le taimi lenei ua leai ni maketi ia i luma e fola ai latou tautalo. A 

o le fua foi o lea e molimau le Minisita Lagolago o Faatoaga i le aso lea na 

fai ai le matou Talomua, e le i taina le 7 a ua tumu atu Apia nei e o atu e 

faatau uma. A na le taofiofi tagata faatau, ae tai 3 talo faapea i le $20, ae na 

matua alu lava e ta ifo le 12 ua leai se mea. 

 

  Tofa Hon Olo Fiti Afoa Vaai:  Lau Afioga i le Fofoga Fetalai… 

 

  FOFOGA FETALAI:  Ia, malie le sui usufono mamalu se i tuu atu le 

avanoa i le Afioga i le Minisita o Galuega. 

 

  Tofa Hon Olo Fiti Afoa Vaai:  Ia o lea la ua manino tonu lava le mea lea 

sa atugalu ai le finagalo o le sui usufono. Afai la ua e le toe tau mai i ni talo 

e faatau i luma o le auala, lona uiga ua tofu uma lava aiga ma latou toaga 

talo ma mea faapena, e le o toe faataua ni mea.  

  O le mau la lena o lea matou te iloa ai o la e mau lava le alu atu i Lefaga 

faasolo atu i lou itumalo. Ia ae leaga e pei lava ona ou fai atu, e ala ona e 

tau le malamalama i lou itumalo ona e le fai ma e agai i ai foi lele, ia ona e 

asiasi lea, aua o le tasi lena tiute o le faipule o le asiasi po o i ai ni 

maumaga ma ni faatoaga ma ni fualaauaina. Ae sao lau Afioga, sa tele lava 

tulaga o faatauga talo i lena foi po o le 3 tausaga talu ai. A o le taimi la 

lenei, ua le toe i ai ni faatauga talo i luma o le auala ona o la e ua gafatia 

lava e aiga ma fai a latou faatoaga i uilipaelo, o oso, o mea uma ia na lau 

atu. A la e ua amata? E le o toe faatautalo se isi.  

 

  Tofa Hon Lauofo Fonotoe Nuafesili Pierre Lauofo:  Lau Afioga i le 

Fofoga Fetalai, mo le faasaoina lava o le taimi o le Afioga i le... na ona ou 

fesili atu lava faamolemole lau Afioga i le sui usufono o lo o saunoa, o lea 

ou te maua le lipoti pe faamaonia si afioaga foi lea o le itumalo o 

Salamumu, lea e suafa ai ia Levaopolo le Afioga i le Minisita, fai mai na o 

le lua lava fanavao na maua, o le fanavao a Salamumutai ma le fanavao a 

Salamumuuta. Ia ina ne i tele ua tetele mai le Afioga i le Minisita ae na te 

le o silafia le mea la e tupu i lona afioaga i Salamumu. 

 

  Tofa Hon Olo Fiti Afoa Vaai:  Lau Afioga i le Fofoga Fetalai… 

 

  FOFOGA FETALAI:  Ia leaga o lea ua taua foi le Minisita. Se i toe tulai 

mai le Afioga i le Minisita.  

 

  Tofa Hon Olo Fiti Afoa Vaai:  Ou te ofo i le Taitai o le Itu Agai i lona 

faia o lea saunoaga i le saunoaga a lana sui usufono. O lea la ua maua ai 

nei, e te faimea le lelei ma e faimea faapito pe afai na o le 2 mea o fanavao 

i le la itu o lou nuu, ona o lea e tuu uma lava i Safata ia… Tasi lea mea lau 

Afioga i le Fofoga Fetalai ou te toe tatalo ai foi aua o lea matou te talanoa, 

toe ave le Nofoa o lou itumalo a.  

 

  Tofa Hon Lauofo Fonotoe Nuafesili Pierre Lauofo:  Lau Afioga i le sui 

usufono mamalu, e sao le lipoti lea na maua na o le 2 lava fanavao na 

avatu e le Malo? 

 

  FOFOGA FETALAI:  Ia, e i ai le manatu leaga o lea ua taua le sui 

usufono mo Falealili 2. 

  Se i tulai mai le sui usufono mo Falealili 2 leaga o lea ua tau ai le 

saunoaga a le sui usufono. 

 

  Afioga Maiava Fuimaono Tito Asafo (Falealili 2):  Ia, faafetai i lau 

Afioga i le Fofoga Fetalai. E saolele le saunoaga a lau Afioga leaga o lea 

ua lavea mai le Minisita Lagolago a lenei Matagaluega i le saunoaga a le 

sui usufono mamalu. E sao le saunoaga a le Afioga sa faatau meamata i le 

aso lea ae talitonu o la e lava sa toe faatau e Safata latou meamata i tua, e 

le i afifio atu i inei i Apia e faatau mai.  

  Ae tatalo atu, e ala foi la ona oge le tatou atunuu ona o le le galulue o 

tagata. E i ai lava tagata o itumalo e nofonofo, o isi foi e galulue. E pei o le 

tala atu lea ma le agaga faaaloalo i lau Afioga. Ae i ai se taimi a uma le 

saunoaga a lana afioga ona ou tulai atu lea e fai se tala. Ma le agaga 

faaaloalo. 

 

  FOFOGA FETALAI:  Malo faafetai. Ia leaga o lea na taua i lau 

saunoaga le sui usufono mo Falealili 2, ia o le ala lea. Faauma maia le 

saunoaga ua maea lou taimi. 

  Afioga LEAANA RONNIE POSINI:  Ae o le tali, na o le 2 lava 

fanavao a Salamumu. O le mea moni lava lena o la e… Sa matou fono nei 

lava ma Salamumu i le taeao ou te le i usu mai o la e faalogologo mai le 

matou afioaga i Salamumu. Sa fai le matou fonotaga ma faamalamalama 

uma i ai mea uma, ia la e ua o lava ma le loto malilie i le malie o lau tala 

na momoli i ai, ae 2 fanavao na ave i ai. 

  Lau Afioga ona oo mai lea i le mea lea o le… o lea ou te autilo i le mea 

lea, lea foi ua vavao ai i le stock exchange. Leaga o lea ou te matau ua ou 

sailiili atu foi i ai, o le tele ia o le afaina o le atunuu, e ono alu ai a tatou 

fanua. Leaga o lea ua mautinoa o lea ua… 

 

  FOFOGA FETALAI:  Malie se i tuu atu le avanoa i le Afioga i le 

Palemia. 

 

  Afioga Hon Fiame Naomi Mataafa:  Lau Afioga i le Fofoga Fetalai, o 

se mea lava e fia faasao. O lea e tau faitau atu nei le faagasologa o le tatou 

Tala o le Tupe, po o fea tonu o le tatou Tala o le Tupe lea e saunoa mai ai le 

sui usufono. E lelei lava le tatou talanoa i mea o lo o feagai ma le Maota. 

 

  FOFOGA FETALAI:  Ua maua mai le sui usufono mamalu, ae le o taua 

mai i totonu o le tatou Tala o le Tupe le tulaga lea e te saunoa mai ai. Ma 

ua ou manatu foi, ua tatau ona faamaea lou taimi ae faauma maia le 

saunoaga, ua maea lou taimi. 

 

  Afioga LEAANA RONNIE POSINI:  Faafetai tele i lau Afioga i le 

Fofoga Fetalai. Ia o lou lava lea manatu o le tatou Tulafono Tumau tatou te 

lauga faalauaitele i le tamaoaiga o le atunuu lea e fua i ai se tala. Ae a tatou 

o sao loa i le Tala o le Tupe, ma e mafai lava ona ou talanoa sao loa i tupe 

la e alu i mea taitasi. A o le ala lea e ala ai ona ou talanoa ou te talanoa 

faalauaitele, o le manuia lautele o le tatou atunuu lea ou te talanoa i ai na 

ala ai ona oo i le mea lea o le… ae lafo atu, 

[………………………………………………….]. 

  Lona lua, o le isi o mataupu, o le mea lea o le…  

 

  FOFOGA FETALAI:  Ia se i tulai mai lau Afioga i le Palemia. 

 

  Afioga Hon Fiame Naomi Mataafa:  Lau Afioga i le Fofoga Fetalai, e 

lelei lava le tatou talanoa i mea mautinoa. E i ai se faamaoniga o le 

saunoaga a lau Afioga ua saini se Minisita i le mea lea? 

 

  FOFOGA FETALAI:  Ia lau Afioga i le sui usufono mamalu. 

  Afioga LEAANA RONNIE POSINI:  Lau Afioga i le Fofoga Fetalai, ia 

o tala ia o lea ua feaveai… 

 

  FOFOGA FETALAI:  Ia, ua e tagai nei la i le mea lea e tupu nei? 

 

  Afioga LEAANA RONNIE POSINI:  Ia ae tatou te mataitu ae leaga le 

tatou… 

 

  FOFOGA FETALAI:  Leaga o lea ua e taua o lo o sainia e le Minisita.  

  O le mea lena o lea ua tuliloaina ai lau Afioga i le sui usufono mamalu, 

ona o le Maota lenei na o mea moni lava e le manaomia ituaiga saunoa 

faalauaitele faapea e le mautinoa. 

  O le mea lea, ia, e fai atu le tala a le Nofoa, aua a tapa nei e le Nofoa le 

faamaumauga ma ni mau ona afaina lea o lau Afioga i le sui usufono 

mamalu. Ae mafai lava ona e toe tulai mai e toe faasao lau saunoaga ia ma 

faauma ai ma lou taimi. 

  Tulai mai lau Afioga i le sui usufono mamalu. 

 

  Afioga LEAANA RONNIE POSINI:  Lau Afioga i le Fofoga Fetalai, ia 

ona ou me’i mai lea i le isi mataupu lea taua i lou lea… 

 

  FOFOGA FETALAI:  Faasao mai lau saunoaga lea na fai mai. Na saini 

se Minisita pe le i saini, pe te le mautinoa? 

 

  Afioga LEAANA RONNIE POSINI:  Lau Afioga o tala e aumai 

upegatafailagi ma…  

 

  FOFOGA FETALAI:  E te le o mautinoa? 

 

  Afioga LEAANA RONNIE POSINI:  Ia, ou te le o mautinoa lau Afioga. 

 

  FOFOGA FETALAI:  Ia, se i tulai mai lau Afioga i le Minisita o 

Galuega. 

 

  Tofa Hon Olo Fiti Afoa Vaai:  Lau Afioga i le Fofoga Fetalai, ou te faatu 

atu le lafo,   E aveese saunoaga ia ma faamaumauga o le Fono, leaga e fai 

si matuia o le tuuaiga o le Malo i le tulaga lea e faapea ua saini le mea 

lea. 

  Ia o le mea lava lena ou te talatalanoa soo ai e te agai mai ta talatalanoa, 

ou faasinoa atu lea ia te oe le faiga o le mea. Fai lelei lau research ona e 

sau ai lea i le atoa ae le o le alu faaloulemaga faapena le faiga o au mea.  

  Ia o lea la a na ou tulai atu nei la e faatu atu le lafo, ia ua e follow atu i tua 

i le isi toalua lea. Ma le faaaloalo. Faafetai. 



361 
 

  Tofa Hon Lauofo Fonotoe Nuafesili Pierre Lauofo:  Lau Afioga i le 

Fofoga Fetalai pe maua se avanoa… 

 

  Faaluaina e le Minisita mo le Soifua Maloloina ma le Minisita mo Leoleo 

ma Falepuipui, Auaunaga Tau Tinei Mu ma Faalavelave Tutupu 

Faafuasei. 

 

  Na faamaonia le lafo. 

 

  FOFOGA FETALAI:  Ia, ua ou faatonuina le Failautusi ina ia tuueseina 

faamaumauga o saunoaga lea a le sui usufono lea. 

  Se i tulai mai lau Afioga i le sui usufono mamalu. 

 

 

Upu na faatonuina e le Fofoga Fetalai e aveese mai Faamaumauga 

o le Saunoaga a le sui usufono mo Safata 1:  “[Leaga e ogaoga le 

mea lea o le stock exchange lea ua saini e le… ou te le iloa po o ai 

le Minisita.]” 

 

 

  Tofa Hon Lauofo Fonotoe Nuafesili Pierre Lauofo:  E leai o lea na ou 

tulai atu, o le mataupu e pei ona aumai e le Afioga i le sui usufono 

mamalu, e sao aua o lea lava tatou te silafia uma lava. O lea lava ua 

faasalalau solo lava ma tele le mau lipoti.  

  A o lau lava ia fautuaga i le Afioga i le Palemia ma le Malo, aumai sa 

outou faaaliga aloaia e leai se mea na sainia, ia ona manino lea o le atunuu 

ma nofo ma nofo malamalama le atunuu. 

 

  FOFOGA FETALAI:  Ia, ou te fesoasoani atu i le Taitai o le Itu Agai, o 

le a see sese le tatou mataupu, o le tau faasaoina o le saunoaga a le sui 

usufono mamalu. Ae le o le… e pei a faatonu e lau Afioga i le Taitai o le 

Itu Agai le Malo e fai se tala faapea ma aumai se faamaoniga.  

  O le saunoaga a le sui usufono mamalu ua mafua ai ona lagalaga le 

mataupu lea. E leai la se mea o faapea a mea e tuuaia le faigamalo ma pei o 

le a e faatonuina le faigamalo. O le mea lea ou te fautuaina lau Afioga i le 

Taitai o le Itu Agai… 

 

  Tofa Hon Lauofo Fonotoe Nuafesili Pierre Lauofo:  Ou te faamalulu 

atu i lau Afioga, e leai e le o se faatonuga o le tuualalo ma le fautuaga e 

manino ai le mataupu ma nofo filemu ai foi le atunuu. Ua e vaai i ai e 

faigofie lava e leai se tala… 

  FOFOGA FETALAI:  Ia lelei. O lea ua avatu le faatonuga a le Nofoa e 

tuu ese saunoaga ia ma faamaumauga o le tatou Fono. 

 

  Afioga Auuapaau Mulipola Aloitafua Mulipola:  Lau Afioga i le 

Fofoga Fetalai, se ua matau atu lava ma le alofa i lau Afioga. Ua alofa tele 

atu i lau Afioga. 

  Silasila foi i le Tulafono Tumau 78(8), e maea loa ona tuu mai le fesili tuu 

atu le tali e leai se toe talanoaina, a o la e tulai ane lava le Taitai o le Itu 

Agai ma toe sosofa mai le vaega lea ma talosaga mai i le Malo. Soli fono 

tele le Taitai o le Itu Agai. Faafetai i lau taitaiga. Ana o au, ia o lena.  

 

  FOFOGA FETALAI:  Ia, e manatu foi o le manatu lava ina ia maua pea 

le toamalie o le tatou Maota. E aoga foi le siitai foi o tatou saunoaga e 

faatupu manatu foi, e faatupu lagona foi ia i tatou o Taitai o le atunuu, ae 

leai lava se mea e leai sona taua, e taua lava mea uma. O le mea lea… 

 

  Tofa Hon Lauofo Fonotoe Nuafesili Pierre Lauofo:  Lau Afioga i le 

Fofoga Fetalai, ua ou tulai atu ma le faaaloalo… 

 

  FOFOGA FETALAI:  Alaala mai lalo se i maea le saunoaga a le… oi le 

upu a le Fofoga Fetalai, ia lea ua mao le saunoaga a le Fofoga Fetalai. Se i 

tatou fai ma le ava lau Afioga i le Taitai o le Itu Agai, e tele lava le alofa 

atu ma manumanu i le tatou Maota, ae ia outou usitaia le upu a le Nofoa, e 

toamalie foi ma filemu le tatou Maota. 

  O le mea lea, o lea ua i ai le manatu, o lea foi ua fai atu le tala a le Nofoa, 

ia, o a lava mea uma ua tatou i ai i lenei aso, ia tatou fefaamagaloai, a ia 

maua le toamalie ma le toafilemu o le Maota.  

  Ia, ua i ai le manatu lau Afioga i le sui usufono mamalu, ia ua maea foi 

lou taimi ona ua manatu tele ua tele nei taimi ma ua lagalaga foi. Ae taua 

foi le lagalaga o nei mataupu, mo le silafia lautele e le gata o le Maota, a o 

le faafogafoga mai a le atunuu. 

  Ia, tulai maia e faauma mai le saunoaga. 

 

  Afioga LEAANA RONNIE POSINI:  Lau Afioga i le Fofoga Fetalai 

faafetai tele. E manino lava mataupu foi o lagalaga, ae i ai nai mataupu lau 

Afioga e fia oo lava i ai lenei itumalo, o le mataupu lea o le ulugalii tama i 

le tama a o le teine i le teine ua uma ona… 

 

  Afioga Hon Fiame Naomi Mataafa:  Lau Afioga i le Fofoga Fetalai… 

 

  FOFOGA FETALAI:  Ia se i tulai mai lau Afioga i le Palemia. 

  Afioga Hon Fiame Naomi Mataafa:  Ou te manatu ua soli Fono tele le 

sui usufono mo Safata 1. O lea e pei ua faa-6 ona e saunoa e faauma mai 

loa le saunoaga. Ae uma atu lava faapea mai, o le isi mataupu, o le isi 

mataupu, o le isi mataupu. 

  O lea ou te faatu le lafo,   E faamuta loa le taimi o le sui usufono mo 

Safata 1. Faafetai. 

 

  Faaluaina e Minisita o le Kapeneta. 

 

  Na faamaonia le lafo. 

 

  FOFOGA FETALAI:  O le mea lea, ua maea lou taimi lau Afioga i le 

sui usufono mamalu ona o lea ua faatu le lafo ma e le toe i ai se isi mea i 

talaatu o le lafo lea ua faatu. Ua maea lou taimi. 

 

  Afioga LEAANA RONNIE POSINI:  Faafetai tele i lau Afioga i le 

Fofoga Fetalai, ae faasilisili le faafetai i lau Afioga i le Tamaitai Palemia. 

  Ia, lou itumalo, o lea ua fai se tatou manatu ne i te i faapea na ou sau ou te 

nofonofo i totonu o le Maota Fono. E faaali lo outou finagalo i mea e 

manuia ai le tatou itumalo. Faafetai tele.  

 

  FOFOGA FETALAI:  Ia malo. Ia o lo o i ai lava nai minute mo se tasi o 

sui usufono. 

  Ia, tulai mai le sui usufono mo Falealili 2. 

 

  Afioga MAIAVA FUIMAONO TITO ASAFO:  Ia, faafetai i lau Afioga 

i le Fofoga Fetalai mo lou avanoa e fai atu ai foi se manatu o lenei itumalo 

po o lenei foi usugafono mai Falealili 2 po o Falealili Sasae, e tusa ai ma le 

Tala Autu o le Tupe 2023/2024 e pei ona folasia i luma o le Laulau-a-Fono. 

  Ou te manatu o le a ou muai ta le tavai e fai ma to’o, ae sulua le to’o e fai 

ma tula e pei o le asaga nai le tuasivi ma upu i le sa’opapa, ma ou 

faapoipoilili’a faa-laautuivanu i le mamalu o le Maota i Tiafau nei o le 

Maota o le Faautugatagi a Samoa.  

  O lea foi ua maea ona faalele lupe o le talalelei ma le lauolive o le 

faaolataga, tatou te tapa ai le tulia i le tata i le Atua ma Lona finagalo e 

auina mai Lona mana tatou te faatasi i lenei aso e manuia ai le Fonousu a 

Samoa. 

  Ou te faatulou foi i le tapuaiga a Samoa mai ona ao seia oo i ona iu, ou te 

manatu o lea ua uma ona tasisi pola o le maota tapuai ma maota o le filiga, 

ae se i matai tila o faiva o le mamalu o le Palemene o Samoa. 

  Ona ou manatu lea i paia o Samoa mai le taisamasama o le Tuimanua seia 

paia Fili ma Puletuu na tauilo ai Malo, o le a faataalolo. O lea foi ua maea 

ona paelaufono ma paepaeulufanua paia ma mamalu o Samoa e pei ona 

saunoa ai lau Afioga i le taimi ua sola faapea foi nisi o sui usufono mamalu 

o le Palemene o Samoa. 

  Ia ae ona ua puupuu le taimi, o le a taumafai atu e topetope atu sina 

faamatalaga. Ona ou manatu lea, e faatalofa atu i lau Afioga i le Fofoga 

Fetalai. Malo le onosai, malo foi le faatoatoa i lenei aso. E manatu foi ua 

vevela le fala i lau Afioga. 

  E faatalofa atu foi i lau Afioga i le Tamaitai Palemia, Sui Palemia faapea 

foi alii ma tamaitai Minisita, ae a le vasega o Minisita Lagolago. 

  E faapea foi lea itu o le vai i le Afioga i le Taitai o le Itu Agai ma sui 

usufono mamalu uma o le Palemene. 

  E faatalofa atu foi i Ofisa Sili o Pulega taitasi o Matagaluega a le tatou 

Malo ma Faalapotopotoga Tumaoti. E faatalofa atu foi i lau Susuga i le 

Failautusi ma le mamalu o le Matagaluega. 

  Lau Afioga i le Fofoga Fetalai, ia, e i ai se taimi ou oo atu i lou itumalo, 

ae o lenei itula, e momoli atu le agaga o le faafetai i lau Afioga i le 

Tamaitai Minisita o Tupe, e tusa ai ma le lufilufiina o le tamaoaiga o si o 

tatou atunuu. Faafetai mo le tapenaga maeaea. E talitonu lenei sui usufono 

e le faigofie lou feagai ai aemaise foi le Matagaluega ma le tuufaatasia o le 

Tala o le Tupe 2023/2024. O lea foi ua molimauina e lenei itumalo, ia o se 

Tala o le Tupe maoae talu ona tutoatasi si o tatou Malo o Samoa lea ua 

ausia le $1 piliona i se taimi muamua. Ia, aua ne i fai ma viiga o se isi, a ia 

foi lava le viiga i le Atua ona o mea silisili ua Ia faia, Ia o lea ua auala mai 

lau Afioga ma le Matagaluega. 

  E matau atu foi o lea ua faaitiitia a tatou aitalafu mai na tausaga ua mavae 

atu seia oo mai i lenei tausaga, aemaise foi le toe faamatuu mai lea o le 

tatou $51 miliona mo le atiaeina o nuu ma tatou itumalo. E momoli atu ai 

le agaga o le faafetai i lau Afioga i le Minisita o Tupe e tusa ai ma le Tala o 

le Tupe e pei ona tapenaina. 

  Faafetai foi i lau Afioga i le Tamaitai Palemia ma le Kapeneta i la outou 

foi pitolaau i le lagolagosua i le Afioga i le Minisita o Tupe aemaise foi o 

le atiaeina o le tatou Malo. Faafetai foi i le Afioga i le Taitaifono ma le 

Komiti e tusa ai ma le iloiloina o lenei Tala o le Tupe. Malo le galulue.  

  Lau Afioga i le Fofoga Fetalai, ia, e na ona ou fia faatalofa atu lava i le 

Afioga i le Minisita o Tina ma Tamaitai. E momoli atu le agaga faafetai i 

lau Afioga i le Minisita e tusa ai ma tatou miliona e pei ona i ai nei i le 

faamatuu mai lea aua le atiaeina o itumalo taitasi, aemaise foi le 

faamatuuina mai lea o le seleni aua lenei itumalo. Ae tatalo atu i lau 

Afioga, toe lava o le $425 mulimuli lea e le i tuuina mai, ae masalo e oo 

atu i lea vaiaso ua tuuina mai le tatou seleni mulimuli mo le faatinoina o 

nisi mea o totoe o lenei itumalo. Ma le agaga faaaloalo. 

  Mo le silafia e lau Afioga, o lea lava o lo o faaaogatatau a tatou seleni pei 

ona avatu, o lena foi ua tuuina atu le Lipoti, ia e tatalo atu ai i lau Afioga. 

  Ae na o se talosaga i lau Afioga pe a tusa ai ma lou finagalo, lau Afioga i 

le Minisita mo Tina ma Tamaitai, ia, e talosagaina se masini e fia faatau i le 

tatou seleni lea leaga e faaaoga e fai ai a matou auala galue, ona o lenei le 

itu lau Afioga, sa matou saili i konekarate e afifio atu e tagatagai foi ma 

silasila i matou auala ma aumai foi ni a latou tau aua foi le faatinoina o 

auala galue. Peitai ane, sa tuuina mai a latou tau, e leai lava se konekarate e 

pau ifo i lalo i le $120,000 i le kilomita e tasi. A fika atu i le paketi a lenei 

itumalo, ia e uma lava le Paeaiga lenei o faatino auala galue ia ae leai se 

seleni ua faaagaaga e atiae ai nuu ia o lou itumalo. Ae faataatia atu i ina i 

ou autafa e silasila ane ai lau Afioga i le Taitaifono o le Komiti o le $1 

miliona faapea foi le mamalu o le Komiti. 

  Ia, lau Afioga i le Minisita, ia o lo o momoli mai alofaaga ma 

faamanuiaga a lenei itumalo o Falealili 2 mo lau Afioga ma le tatou Malo e 

tusa ai ma lenei poloketi sili ona taua ma aoga i le atiaeina o nuu aemaise 

foi itumalo. 

  Lau Afioga i le Fofoga Fetalai, ia ona ou oo mai lea i le Afioga i le 

Minisita o Galuega Tetele a le tatou Malo. Lau Afioga i le Minisita, e moni 

lava o lea ua i ai a tatou seleni lea po o le meaalofa lea a le tatou Malo e ala 

i le $1 miliona e fesoasoani i le faiga o tatou auala galue o nuu taitasi, ae o 

se talosaga a lenei itumalo i lau Afioga aemaise le tatou faigamalo, e 

manaomia lava se fesoasoani i lenei itumalo ona e fai lava si mamao o 

auala. A o le a se finagalo o lau Afioga i le Minisita pe mafai ona outou 

suaina se 4 kilomita pe tai 5 foi kilomita o auala nei, a o mea e totoe ai o le 

a faaaoga ia le matou seleni e faatino ai nisi foi o kilomita o le auala o lo o 

totoe, atonu o le leaga tele o auala, o le ala foi lea o le taugata o le faiga o 

auala i tua i si o matou itumalo. 

  Ia mo le silafia foi e lau Afioga i le Minisita, ou te iloa o le 5 i le 6 ai lea o 

faipule a lenei itumalo o saofafai atu i i, ia o le pese lava lea sa pese atu ai i 

ia aso ma ia tausaga ua mavae atu, o lea foi ua ou toe saofai atu ai lava, o 

lea foi e pese atu ai lava i auala galue o lenei itumalo. Mo le silafia e lau 

Afioga i le Minisita ma le Matagaluega, ia e ala lava ona naunau e fai auala 

nei, ou te iloa e le o po foi se lilo i le Palemene, o tua o lo o sau ai le talo 

aupito sili ona lelei i lau taumafa ma lau tausami, o talo lelei ia mai 

Falealili. 

  O lona lua o talosaga a lenei itumalo lau Afioga, o le auala galue lea e i 

uta i Salani e tau o le alasopo. O le auala lea sa sopo mai ai le matou 

itumalo mai Falealili agai mai le Mafa ma sopoia mai ai le itumalo o 

Falefa, vaeane le afioaga. A o le tatalo la a lenei itumalo, pe mafai ona fai e 

le tatou Malo le auala lea, ina ia tuuitiitia ai le femalagaai mai o le itumalo 

nei agai mai Apia. O le taimi nei o lo o matou taamilo mai i Lotofaga, le 

itumalo o le Tamaitai Palemia ona matou agai mai ai lea. Ae tatalo atu i lau 

Afioga, a mafai ona faatino le auala lea, ia o le a tuuitiitia ai le malaga mai 

o le itumalo agai mai Apia, faatasi ai ma le suavai o lo o i i. O le vai lea sa 

faaaogaina e le aoga sa i ai i ia aso o le Ekalesia a le Asofitu sa i ai i tua o 

Kosena. Ae talu ai ona o afa tetele sa aafia ai ma motusia ai le suavai lea… 

 

  FOFOGA FETALAI:  Ua ou vaelupeina le saunoaga a le sui usufono 

mamalu. Talu ai ona ua tatou oo i le tatou taimi faatulagaina mo le tatou 

galuega o lenei aso, o le mea lea o le a faaauau lau saunoaga pe a toe taliu 

mai le tatou Palemene. 

  Ia e le faaitiitia lava le agaga faafetai o le Fofoga Fetalai i le paia o le 

Palemene i lo outou onosai ma le faamaopoopoina o tatou taualumaga o 

lenei Tala o le Tupe. 

  A matau mai i le gasologa o le tatou galuega, ua uma lava le vaiaso tatou 

te le i fono lava i se afiafi. E mafua lea tulaga ona o lo outou amanaia o 

tatou Tulafono Tumau, aemaise ai foi o se taumafai atu a le Fofoga Fetalai. 

O le mea lea, faamalo le usufono, faafetai le faatauaina o lo tatou 

valaauina. Faafetai foi mo le lelei tapena o saunoaga i lenei vaiaso, o lea ua 

tatou i ai i le tatou taimi manava o lenei aso, a o le faaiuga foi o galuega a 

le Palemene mo lenei vaiaso. 

  Ia, pe afai ua sala se faatautaiga a le Nofoa, ou te faamalulu atu i le paia o 

le Palemene, e tua atu lava le Fofoga Fetalai i lo outou finagalo faale-Atua 

e magalo ai foi se aleu. E faafetai atu i Ofisa Sili o Pulega o Matagaluega 

ma Faalapotopotoga Tumaoti a le tatou Malo. Faamalo le onosai. Ia 

faamanuia le Atua i lo outou valaauina. Talosia i Lona alofa e momoli atu 

lo outou soifua ma so matou ola i le vaiaso o lumanai e toe faaauauina ai le 

tatou galuega. 

  Ae tatou te le i tolopo, ou te talosaga atu i le le sui usufono mo 

Gagaemauga 2 lau Afioga i le Minisita Lagolago, lau Afioga foi i le 

Tiakono Toeaina se i e saunia se tatalo e faaiu ai le tatou Fono. 

 

 

  Na tolopo Taualumaga a le Fono Aoao Faitulafono i le itula e 12:04 i le 

aoauli seia aulia le Aso Gafua, 26 Iuni 2023 i le itula e 9:30 i le taeao. 


